
Siunnersuummut nassuiaatit 

 

Nassuiaatit nalinginnaasut  

 

1. Aallaqqaasiut 

Nunami asimiittumi pisortat aqqusiniutaannik sanaartornissaq ukiuni arlalinni 

oqaluuserineqarsimavoq.   

 

Nunami asimiittumi pisortat aqqusiniutaannik sanaartorneq pillugu inatsisit atuuttut oqartussat 

akisussaaffiinik aammalu pilersaarusiornermut, sanaartornermut, ingerlatsinermut 

aserfallatsaaliuinermullu tunngasunik aalajangersagaqarput, ilanngullugit sumiiffinni 

illoqartuni pisortat aqqusiniisa suliarineqartarneri kiisalu ingerlatsineq aserfallatsaaliuinerlu 

pillugit. Kisianni Nunami asimiittumi aqquserngit tamanit atugassat aningaasalersornerinut 

sanaartornerinullu akisussaassutip agguataarnissaanut aalajangersaasoq inatsit amigaataavoq.  

 

Immikkoortoq 108-mut (UPA 2023/108) siunnersuut 2023-mi upernaakkut ataatsimiinnermi 

Inatsisartut akuersissutigaat:   

 

”Sisimiut Kangerlussuullu akornanni qallersugaanngitsumik aqqusinermik sanaartornermi 

Namminersornerullutik Oqartussat sanaartornermi aningasartuutit akilissagaat, aamma 

qallersugaanngitsumik aqqusernermik ingerlatsinermut aningaasartuutit kommunip 

nammineq akilissagai, taamaalillunilu Naalakkersuisut qulakkiissagaat,  

Inatsisini tunngavissap suliarinissaanut qulakkeerneqarnissaanullu Naalakkersuisut 

peqquneqarnissaannik Inatsisartut aalajangiiffissaattut siunnersuut.” 

 

Nunami asimiittumi pisortat aqqusiniutaasa sanaartorneri ingerlannerilu pillugit Inatsisartut 

inatsisissaattut siunnersuummut matumunnga aalajangiineq aallaaviusumik pilersitsivoq.  

 

2. Siunnersuummi immikkoortut pingaarnerit  

2.1 Inatsisit atuuttut 

Nunami asimiittumi aqqusinernik sanaartorneq ingerlatsinerlu Sanaartorfigisaaneq, pisortat 

kuuffeqarfinnut aqqusersuutaat aamma pisortat aqqusiniutaat pillugit Inatsisartut inatsisaat nr. 

16, 17. november 2010-meersumit aaqqiiffigineqarpoq.  

 

Kommunalbestyrelse kommunip killeqarfiata iluani illuliorfiusimasuni pisortat 

aqqusiniutaannik pisuinnarnullu aqqusiniutaannik nutaanik pilersaarusiornermut 

sanaartornermullu, kiisalu aqqusinernik ingerlatsinermut aserfallatsaaliuinermullu 

akisussaasuuvoq. Kommunip killeqarfiata iluani illuliorfiusimasuni pisortat aqqusiniutaannik 

ingerlatsinermut aserfallatsaaliuinermullu aningaasartuutit kommunalbestyrelsimit 

akilerneqartarput.   

2.2. Siunnersuutip imarisai 

Nunami asimiittumi pisortat aqqusiniutaannut Naalakkersuisut pingaarnertut oqartussaasaasut 

siunnersuutigineqarpoq. Nunami asimiittumi pisortat aqqusiniutaannik ingerlatsinermut 

aserfallatsaaliinermullu aamma najukkami nunami asimiittumut aqqusinernut 

oqartussaanermut kommunalbestyrelse ingerlatsisuuvoq.  

 

Nunami asimiittumi pisortat aqqusiniutaannik sanaartornissaq pillugu aalajangiinissamut 

Naalakkersuisut pisinnaatitaasut siunnersuutigineqarpoq. Peqatigitillugu 

erseqqissaassuteqarneq kinguneraa, nunami asimiittumi pisortat aqqusiniutaannik 

sanaartorneq kommunit suliassarinngikkaat.  Nunami asimiittumi pisortat aqqusiniutaanut  

pisarnissamut, pilersaarusiornermut suliarineranullu Naalakkersuisut akisussaasuusut 

siunnersuutigineqarpoq. Pisortat aqqusiniutaat naammassineqareerpat 

kommunalbestyrelsimut tunniunneqassasoq siunnersuutigineqarpoq.    

 

Nunami asimiittunnut pisortat aqqusiniutaanut atuinissamut akiliuteqarneq pillugu 

malittarisassanik Naalakkersuisut aalajangersaasinnaassasut siunnersuutigineqarpoq. Nunami 

asimiittunnut pisortat aqqusiniutaanut atuinissamut atatillugu akiliummut malittarisassanik 

aalajangersaanissamut Naalaakkersuisut piginnaatinneqarput. 

 

3. Pisortanut aningaasaqarnikkut allaffissornikkullu kingunerisinnaasai 

Siunnersuut immikkoortillugu isigassagaanni aningaasatigut allaffissornikkulluunniit   

pisortanut kinguneqassanngitsoq, nalilerneqarpoq.  

 

Aqqusinniassat aalajangersimasut, ingerlatsineq, aserfallatsaaliuineq immaqalu akiliutinut 

aaqqissuussinerit aningaasaqarnikkut allaffissornikkullu sunniuteqarnermik 

malitseqarsinnaapput, taakkualu immikkut qulaajarneqartariaqassapput 

aningaasalersorneqartariaqassallutillu. Aqqusinniassat aalajangersimasut immikkut 

pingaarnersiuiffigineqarnissaat, aningaasanut inatsimmi aningaasaliissuteqarnissaq, 

inuiaqatigiit aningaasaqarnerannut nalilersuinissaq aammalu tunniussereernerup kingorna 

kommunip kalluarneqartup ingerlatsinermut aserfallatsaaliuinermullu akisussaaffiata 

ersarissumik paasinarsisinnissaa pisariaqartussaapput. Tamatumani aammattaaq kommunit 

aamma Namminersorlutik Oqartussat missingersuutaat Naatsorsuutaallu pillugit Inatsisartut 

inatsisaanni maleruagassat eqqarsaatigineqarput. 

 

Inatsisartut inatsisissaannut siunnersuut manna tunngaviusumik inatsisaavoq, nunami 

asimiittumik pisortat aqqusiniutaasa sanaartornissaat pillugu Naalakkersuisut 

aalajangiinissaanut piginnaatitsisoq. Sanaartugaasimasinnaasunut 

aalajangiiffigineqanngitsumut kingunerisassanik nalilersuinissamut periarfissaqanngilaq. 

Naatsorsuinermik suliaqarneq, misissueqqaarnerit naggataatigullu nunami asimiittumik 

pisortat aqqusiniutaannik sanaartorneq aningaasanut inatsimmi atuuttumi piffissami 

sukkulluunniit aalajangersimasumik suliniutitut pilersaarummut immikkut 

aningaasaliissuteqarnissaq pisariaqartinneqarpoq.   

 

Nunami asimiittumi pisortat aqqusiniutaasa sanaartornissamik aalajangiisinnaaneq 

sioqqullugu suliniutitut pilersaarummut taamaattumut aningaasaliissutissat 

immikkoortinneqassapput aamma nassuiaammik suliaqarneq misissueqqaarnerillu  

naammassineqassapput. Taamatut Namminersorlutik Oqartussat Kommunillu 

missingersuutaat naatsorsuutaallu pillugit Inatsisartut inatsisaanni malittarisassat 

naapertorlugit inuiaqatigiinnut aningaasatigut kingunerisassaanik naliliineq suliarineqassaaq.  

Ilanngullugu missingersuutitigut oqimaaqatigiinnissaannut  

taarsigassarsinermullu piumasaaqaatit naliliiffigineqassapput.  

 

Nunami asimiittumi pisortat aqqusiniutaasa sanaartorniarnermut aalajangiinissamut 

tunngaviusup suliarinerata ilaatut, tamanna pillugu Pilersaarusiorneq aamma nunaminertat 

atorneqartarnerat pillugit Inatsisartut inatsisaani malittarisassat naapertorlugit 

suliassaqarfimmi immikkoortumut pilersaarutip suliarinissaa pisariaqarsinnaavoq.  

 

Nunami asimiittumi pisortat aqqusinniutaannik sanaartornissaq pillugu aalajangiisoqarpat, 

aningaasanut inatsimmi aningaasaliissutitigut tamakkiisumik ilaannaasumilluunniit 

aningaasalersuinissaq Inatsisartut qulakkiissavaat. Nunami asimiittumi pisortat 

aqqusiniutaannik sanaartornissami kommunip aningaasalersueqataanissaa inatsisissatut 

siunnersuummi mattusimaneqanngilaq. Tamatumunnga atatillugu nalinginnaasumik 

isummernissamut tunngavissiaq sanaartornissamut aningaasartuutissatut ilimagineqartunik 

allaaseriffiusoq, ingerlatsinermut aserfallatsaaliinermullu aningaasartuutissatut 

ilimagineqartut, kiisalu inuiaqatigiinnut aningaasatigut kingunerisassaanut nassuiaat 

immikkoortumullu pilersaarutaasinnaasut suliarineqassapput.   

 

Nunami asimiittumi pisortat aqqusinniutaannik ingerlatsinermi aserfallatsaaliuinermilu 

kommunalbestyrelsit kalluarneqartut allaffissornikkut aningaasaqarnikkullu 

pisussaaffeqalersinneqartussaapput. Taamaattumik nunami asimiittumi pisortat 

aqqusiniutaannik sanaartornissaq pillugu Naalakkersuisut kommunalbestyrelsillu 

attuumassuteqartut isumaqatigiinnissaat piumasaqaataavoq. Nunami asimiittumi pisortat 

aqqusiniutaannut nutaamut ingerlatsineq aserfallatsaaliinerlu pillugit Naalakkersuisut 

kommunalbestyrelsillu attuumassuteqartut isumaqatigiinnissaat aamma tunngavissaatitaavoq.  

 

Nunami asimiittumi pisortat aqqusiniutaannut ingerlatsinermut aserfallatsaaliinermullu  

akisussaaffik kommunalbestyrelsip akisussaaffik tigussavaa. Inatsisissatut siunnersuummi 

kommunalbestyrelsi nunami asimiittumi pisortat aqqusiniutaannik pioreersunik 

ingerlatsinermut aserfallatsaaliuinermullu annertunerusunik 

aningaasartuuteqartinneqassanngilaq. 

Nunami asimiittumi pisortat aqqusiniutaasa ingerlanneqarnerat aserfallatsaaliorneqarnerallu 

inatsisissamut siunnersuut malillugu tunniussereernerup kingorna kommunalbestyrelsit 

ingerlattussaavaat. Aqqusinniornissaq pillugu aalajangiinissaq sioqqullugu aningaasartuutit 

taakkua kommunip aningaasaqarnikkut sinaakkutissaasa pioreersut iluanni akilerneqarnissaat 

naatsorsuutigineqartoq pillugu imaluunniit immikkut isumaqatigiissuteqarnissaq imaluunniit 

pisuni aalajangersimasuni aningaasalersuinissaq pisariaqartinneqarsinnaanersoq pillugu 

kommunimut imaluunniit kommuninut kalluarneqartussanut 

isumaqatigiissutigineqarsimasussaavoq. 

 

4. Inuussutissarsiutinik ingerlataqartunut aningaasatigut allaffissornikkullu 

kingunerisinnaasai 

Siunnersuut immikkoortillugu isigassagaanni aningaasatigut allaffissornikkulluunniit   

inuussutissarsiortunut kinguneqartitsissanngitoq, nalilerneqarpoq.  

 

Inatsisartut inatsisissaannut siunnersuut manna tunngaviusumik inatsisaavoq, nunami 

asimiittumik pisortat aqqusiniutaasa sanaartornissaat pillugu Naalakkersuisut 

aalajangiinissaanut piginnaatitsisoq. Aqqusiniliortoqarsimappat suli 

aalajangiiffigineqanngitsumut kingunerisassanik nalilersuinissamut periarfissaqanngilaq.   

  

Aqquserniassat aalajangersimasut, ingerlatsineq, aserfallatsaaliuineq immaqalu akiliutinut 

aaqqissuussinerit aningaasaqarnikkut allaffissornikkullu sunniuteqarnermik 

malitseqarsinnaapput, taakkualu immikkut qulaajarneqartariaqassapput 

aningaasalersorneqartariaqassallutillu. 

 

5. Avatangiisinut, pinngortitamut inuillu peqqissuunissaannut kingunerisinnaasai 

Siunnersuut imminermini avatangiisinut, pinngortitamut aamma  

inuit peqqissusaannut kinguneqartiutsissanngitsoq, naliliisoqarpoq. 

 

Inatsisartut inatsisissaannut siunnersuut manna tunngaviusumik inatsisaavoq, nunami 

asimiittumik pisortat aqqusiniutaasa sanaartornissaat pillugu Naalakkersuisut 

aalajangiinissaanut piginnaatitsisoq. Aqqusinniortoqarsimappat suli 

aalajangiiffigineqanngitsumut kingunerisassanik nalilersuinissamut periarfissaqanngilaq.   

 

Nunami asimiittumi pisortat aqqusiniutaannik pilersaarusiornermi sanaartornissallu 

pilersaarusiornerani inatsisit malillugit nunaminertanik atuineq pioreersoq 

mianereqqissaarneqassaaq, ilanngullugit nunalerinermik ingerlatsiviusut. 

 

Nunami asimiittumi pisortat aqqusinniutaannik sanaartornissaq pillugu aalajangiinermut 

ilaatillugu VVM-imut nassuiaat suliarineqassaaq, aammattaarlu inatsisit attuumassutillit allat, 

avatangiisinut, pinngortitamut, inuit peqqissusaannut aammalu kulturikkut kingornussanut 

pingaarutillit, malillugit nalilersuinernik suliaqarnissaq aammalu akuersissutinik piniarnissaq 

pisariaqartinneqarsinnaavoq. 

 

Eqqissisimatitsisarneq aamma allatigut kulturikkut eriagisassanik kulturikkut kingornussatut 

illersuineq pillugu Inatsisartut inatsisaat (kulturikkut eriagisassanut inatsit) naapertorlugu 

sumiiffinni eqqissisimatitani imaluunniit allatigut kulturikkut kingornussanik illersuinermi 

pineqartunut ilaasuni ingerlatassat, sumiiffimmi kulturikkut kingornussanut annertuunik 

sunniisinnaasussat, kulturikkut kingornussanut ingerlatassap sunniinissaa 

nalilersorneqareerpat aammalu tamatumunnga nassuiaat Naalakkersuisunit akuerineqareerpat, 

aatsaat aallarteqqusaapput. Taassuma ingerlasarnera sumiiffiit kulturikkut oqaluttuarisaanermi 

pingaarutillit kulturikkut eriagisassanut suliat ingerlanneqartut sunniutaannik nalilersuineq 

pillugu nalunaarummi nr. 38-mi, 1. oktober 2020-meersumi nassuiarneqarpoq. 

 

6. Inuit pisinnaatitaaffiinut aamma innuttaasunut kingunerisinnaasai 

Nalilerneqarpoq siunnersuut innuttaasut inuttut pisinnaatitaaffiinut, tunngaviusumik 

inatsimmi, Europami inuit pisinnaatitaaffii pillugit isumaqatigiissummi kiisalu nunani 

tamalaani isumaqatigiissutini qulakkeerneqartunut, sunniuteqassanngitsoq. 

 

Siunnersuut imminermini innuttaasunut kinguneqartitsissanngitsoq nalilerneqarpoq. Kisianni 

siunnersuut taarsiissuteqarluni arsaarinnittarnermut aalajangersakkamik imaqarpoq. 

 

Inatsisartut inatsisissaannut siunnersuut manna tunngaviusumik inatsisaavoq, nunami 

asimiittumik pisortat aqqusiniutaasa sanaartornissaat pillugu Naalakkersuisut 

aalajangiinissaanut piginnaatitsisoq. Aqqusiniliortoqarsimappat suli 

aalajangiiffigineqanngitsumut kingunerisassanik nalilersuinissamut periarfissaqanngilaq.  

 

7. Nunanut allanut atassuteqarnermut nunallu immikkoortuini politikkimut 

kinguneqaataasussat kiisalu kinguneqaataasussat pingaarutillit allat  

Kalaallit Nunaata Illersorneqarnissaa pillugu Illersornissaqarfimmut isumaqatigiissummut 

1951-imeersumut ilaasunut pilersinneqartunut imaluunniit suliaqarfinni atugassatut 

imaluunniit illersornissaq pillugu siunertanut tunngatillugu aqqusinerni aamma 

ingerlatsinernut atorneqassanngitsoq siunnersuutip § 4-ni aalajangerneqarpoq. Aamma 

aalajangerneqarpoq, inatsit Pituffimmi illersornissaqarfimmut atuutissanngitsoq.   

 

Naliliisoqarpoq inatsisissamut siunnersuut Kalaallit Nunaata nunanut allanut 

atassuteqarnerinut aammalu nunani tamalaani pisussaaffiinut sunniuteqassanngitsoq. 

Aammattaaq naliliisoqarpoq siunnersuut allanut annertuunik sunniuteqassanngitsoq.  

 

Inatsisartut inatsisissaannut siunnersuut manna tunngaviusumik inatsisaavoq, nunami 

asimiittumik pisortat aqqusiniutaasa sanaartornissaat pillugu Naalakkersuisut 

aalajangiinissaanut piginnaatitsisoq. Aqqusinniortoqarsimappat suli 

aalajangiiffigineqanngitsumut kingunerisassanik nalilersuinissamut periarfissaqanngilaq.   

 

8. Oqartussaasunik kattuffinnillu il.il. tusarniaanerit 

Siunnersuut Naalakkersuisut tusarniaanernut iserfissiaatigut 18. juuni 2026-miit 20. juuli 

2026-imut nal. 12:00 tusarniaassutigineqarpoq. Tamatuma peqatigisaanik siunnersuut 

oqartussaasunut attuumassutilinnut, aaqqissuussaanernut soqutisaqartunullu allanut 

tusarniaassutigalugu nassiunneqarpoq. 

 

Ilinniartitaanermut, Kultureqarnermut, Timersornermut Ilageeqarnermullu 

Naalakkersuisoqarfimmit, Aalisarnermut, Piniarnermut, Nunalerinermut Imminullu 

Pilersornermut Naalakkersuisoqarfimmit, Aningaasaqarnermut Naalakkersuisoqarfimmit, 

Sulinermik Inuussutissarsiuteqartut Kattuffiannit (SIK), KANUNUPE-mit, Qeqqata 

Kommunianit aamma Naalagaaffiup Politiivinit tusarniaanermi akissuteqaatinik 

tigusaqartoqarpoq. Peqqissutsimut Inunnullu Innarluutilinnut Naalakkersuisoqarfik 

nalunaaruteqarpoq, Naalakkersuisoqarfik siunnersuummut oqaaseqaatissaqanngitsoq. 

 

Tusarniaanermi akissuteqaatini tiguneqartuni ilaatigut asimi pisortat aqqusiniutaasa akornanni 

killiliussat aamma aqqusernit nunalerinermik ingerlatsiviusunut atasut, nunaminertat 

atorneqareersut kulturikkullu kingornussarititat eqqarsaatigineqarnissaat, aqqusinernik 

aalajangersimasunik ingerlatsinermut aserfallatsaaliuinermullu aningaasalersuinerit, 

Naalakkersuisut kommunillu akornanni suleqatigiinnerit, kiisalu pigisanik inerteqqutaasumik 

inissitanik piiaanermut atatillugu politiinit ikiorserneqarsinnaaneq pingaarnertut 

aallunneqarput. 

 

Tusarniaanernut atatillugu aamma Savaatillit Peqatigiit Suleqatigiissut aamma Nunalerinermi 

Siunnersuisartut akuutinneqarnissaat siunnersuutigineqarpoq. Tamatuma kingorna 

tusarniaanermi allagaatit pineqartunut taakkununnga nassiunneqarput. Pineqartunit 

marluusunit tusarniaanermi akissuteqaatinik tigusaqartoqanngilaq. 

 

Tusarniaanermi akissuteqaatit misissorneqarput, taakkulu inatsisissatut siunnersuummi 

nassuiaatinilu ataasiakkaanik allannguinissamut erseqqissaanissamullu tunngavissiipput, 

taakkununngalu siunnersuutip atuuffissaanut, kulturikkut kingornussarititat 

eqqarsaatigineqarnissaannut, aningaasaqarnermi aqutsinermilu pissutsinut, kiisalu politiit 

ikiuussinnaanerinut tunngasut ilaatinneqarput. Inatsisissatut siunnersuummi siunertat 

pingaarnerit akisussaaffinnillu agguaanermi tunngaviusut atuutsiinnarneqarput. 

Siunnersuummi aalajangersakkanut ataasiakkaanut nassuiaatit 

  

§ 1-mut 

 

Imm. 1-mut 

Nunami asimiittumi pisortat aqqusiniutaasa sanaartornerannut siunnersuut atorneqassaaq.  

 

Pisuinnarnut, histertunut biilinillu angallattunut nalinginnaasumik ammasut pisortat 

aqqusiniutaattut isigineqartarput.  

 

Nunami asimiittumi pisortat aqqusiniutaannik nutaanut pioreersunillu ingerlatsinermut  

aserfallatsaaliinermullu siunnersuut atuuffeqarpoq. Nunami asimiittumi pisortat 

aqqusiniutaannik nutaanut pioreersunillu ingerlatsinermut  aserfallatsaaliinermullu 

taamaalilluni kommunalbestyrelsit akisussaasunngussapput.  

 

Imm. 2-mut 

Imm. 2 nuna asimiittoq nassuiarpaa. Nuna asimiittutut isigineqassaaq kommunip 

pilersaarutaani imaluunniit nuna tamakkerlugu pilersaarusiornermi malitassami nunaminertaq 

sanaartorfissaanngitsoq imaluunniit allatut atorneqartussaanngitsoq.  Nunami asimiittumi 

killiliinerit nunaminertat atorneqartarneri pilersaarusiornerlu pillugit Inatsisartut inatsisaannit 

aalajangiiffigineqartarpoq.  

 

§ 2-mut 

 

Nuna asimiittumi pisortat aqqusiniutaannik sanaartorneq taamaallaat pisinnaavoq pisortat 

nammineerlutik attaveqaasersuutinut siunertaqartunik suliaqarnerisigut. Nunami asimiittumi 

pisortat aqqusiniutaannik sanaartorniarneq aalajangersimasumik suliniutitut siunertalik 

suliarinera imaluunniit nunami asimiittumi nunaminertat qularnaveeqqutissatut 

tunngaviusumik pilersitsiniarneq pisinnaanngilaq.  

 

Taamaattumik nunami asimiittumi pisortat aqqusiniutaanik sanaartornerup kommunimi 

pilersaarusiorneq ingerlaavartumik malinnaanissamut kommunalbestyrelsip 

pisussaaffeqarnera aamma illoqarfinni nunaqarfinnilu illuliornissamut nunaminertat 

pisariaqartut ilanngutitinnissaat sanaartorfissagissaanermullu aamma matuma ilanngullugu 

nunami asimiittumi pingaarnerusutigut ineriartorneq pilersaarusiornera taarsersinnaanngilaa.   

 

§ 3-mut 

 

Suliniarnerit pioreersut atorniarlugilluunniit pilersinneqartut nunalerineq pillugu Inatsisartut 

inatsisaanut ilaasut kiisalu immikkut inatsit naapertorlugu Naalakkersuisunit akuersissutinut 

arlalinnut atuuttunut nunami asimiittumi aqquserngit sanaartornerinut ingerlannerinullu 

inatsisissatut siunnersuut tamakkiisumik ilaannaasumilluunniit atorneqassanngitsoq 

erseqqissarneqarpoq.    

 

Nalinginnaasumik teknikkikkut, niuernermut atasumik aamma ingerlatsinermut tunngatillugu 

naliliineq aallaavigalugu akuersissut malillugu suliffeqarfiup pineqartup suliaanut naleqquttut 

nunami asimiittumi aqqusinernik sanaartornermut ingerlatsinermullu inatsisissatut siunnersuut 

atorneqassanngilaq. Naliliisoqarpoq, attaveqaasersuutit suut akuersissut naapertorlugu 

ingerlatassanut ilaatillugu pilersinneqarsinnaanersut, Naalakkersuisunit akuersissummi 

isummerfigineqarsimasinnaasoq.  

 

Nunalerinermut ingerlatsinerup annertussusia tassungalu suliniutit atasut nunalerineq pillugu 

Inatsisartut inatsisaani tunngaviusut iluanni aalajangersarneqassapput tak. Nunalerineq pillugu 

Inatsisartut inatsisaannik Namminersorlutik Oqartussat nalunaarutaat nr. 68 af 30. september 

2025-meersoq. 

 

Aqqusernit nunalerinermik imaluunniit savaateqarfimmik ingerlatsinermut tapersiisut, 

tamatumalu peqatigisaanik illoqarfiit, nunaqarfiit nunaatillillu imaluunniit savaatillillu 

akornanni ataatsimoortumik attaveqaasersuutitut atorneqartut (taaneqartartut savaateqarfinnut 

aqqusernit) allannguuteqanngitsumik kommunip akisussaaffigissavai aammalu 

pilersaarusiorneq aamma nunaminertat atorneqartarnerat pillugit Inatsisartut inatsisaata 

aamma sanaartorfissagissaaneq, pisortat kuuffeqarfinnut aqqusersuutaat aamma pisortat 

aqqusiniutaat pillugit Inatsisartut inatsisaata atuuttut killissaasa iluanni 

maleruagassiivigineqarlutik. 

 

Aqqusernit nunaatilinnit imaluunniit savaatilinnit ataasiakkaanit sananeqarsimasut, 

nunaleriffimmiit imaluunniit savaateqarfimmiit narsaatinut, illunut ingerlatsiviusunut, 

ivigartortitsisarfinnut assigisaannulluunniit ornigunnissamut aqqusinertut atorneqartut 

(taaneqartartut narsaatinut aqqusernit), allannguuteqanngitsumik pilersaarusiorneq aamma 

nunaminertat atorneqartarnerat pillugit Inatsisartut inatsisaata killissaasa aammalu 

nunalerinernut savaateqarfinnullu ataasiakkaanut nunaminertamik atugassiissutip atuuttup 

iluanni maleruagassiivigineqarput.  

 

§ 4-mut 

 

Imm. 1-mut 

Danmarkimi Amerikamilu Naalagaaffeqatigiit naalakkersuisuisa Kalaallit Nunaata 

illersorneqarnissaa pillugu Isumaqatigiissutaat 27. april 1951-imeersoq kingusinnerusukkut 

allanngortinneqartoq siunertanut atortunut ilaasut, nunami asimiittumik aqqusernernut 

sanaartukkanut inatsisissatut siunnersuut atunngitsoq erseqqissarneqarpoq. 

Illersornissaq pillugu siunertanut tunngatillugu atugassatut nunami asimiittumik 

aqqusernernut sanaartukkanut inatsisissatut siunnersuut atunngitsoq erseqqissarneqarpoq. 

Assersuutigalugu pissutsini naalagaaffiup illersornissamut tunngasunut siunertat nunami 

asimiittumi sanaartukkanut ingerlataanullu inatsisissatut siunnersuut atuutinngilaq.   

 

Nunami asimiittumi aqqusinermut nunaminertamik tunniussineq illersornissaqarnermut 

siunertanut atugassaq, Naalakkersuisunik isumaqatigiinniareernermi naalagaaffimmi 

oqartussanik tunniunneqassaaq, tak. Pilersaarusiorneq aamma nunaminertat atorneqartarnerat 

pillugit Inatsisartut inatsisissaanni 2, imm.1.  

 

Imm. 2-mut 

Danmarkimi Amerikamilu Naalagaaffeqatigiit naalakkersuisuisa Kalaallit Nunaata 

illersorneqarnissaa pillugu Isumaqatigiissutaat 27. april 1951-imeersoq kingusinnerusukkut 

allanngortinneqartoq naapertorlugu pilersinneqartunut Kalaallit Nunaanni (Pituffik) 

illersornissamut tunngasoq inatsisissatut siunnersuummi ilaanngimmat erseqqissarneqassaaq. 

 

§ 5-mut 

 

Imm. 1-mut 

Nunami asimiittumi pisortat aqqusiniutaasa sanaartorneqarneri pillugit aalajangiinissamut 

Naalakkersuisut kisimik akisussaasuusut kisimillu piginnaatitaasut inatsisissatut 

siunnersuummi aalajangersarneqarpoq. Tamatuma malitsigaa, nunami asimiittumi pisortat 

aqqusiniutaasa sanaartorneqarneri pillugit aalajangiineq kommunalbestyrelsimit 

aalajangiiffigineqarsinnaanngimmat.     

 

Naalakkersuisut aningaasiliinermut akisussaasuupput aamma nunami asimiittumi pisortat 

aqqusiniutaannik pilersaarusiornermut sanaartornermullu sanatitsisutut akisissaasuupput.   

Aningaasaliineq Aningaasanut Inatsimmi aningaasaliissuteqarnikkut aallaaviatigut 

pisussaavoq. Nunami asimiittumi pisortat aqqusiniutaasa sanaartorneqarnissai pillugit 

aalajangiinermut tunngaviusup ilaattut kommunit Namminersorlutik Oqartussallu 

missingersuutaat naatsorsuutaallu pillugit Inatsisartut inatsisaanni malittarisassat 

naapertorlugit inuiaqatigiinnut aningaasatigut kingunerisassaanik naliliineq suliarineqassaaq. 

Kisianni nunami asimiittumi pisortat aqqusiniutaannik sanaartorneq allamit soorlu kommune 

pineqartoq, Naalagaaffik EU-luunniit suleqatigalugit tamakkiisumik ilaannakortumilluunniit 

aningaasalersorneqarsinnaanera aalajangersakkami mattunneqanngilaq.  

 

Nunami asimiittumi pisortat aqqusiniutaannik sanaartornermut atatillugu suliassat tamaasa 

Naalakkersuisut ingerlatissavaat, ilanngullugit aammattaaq pisariaqarsimappat aqquserngit 

qullilersornerinut tassungalu atasut toqqaviit kuuffiillu ingerlaarfissaat.  

Asimi pisortat aqqusiniutaannik sananissamut aalajangersagaq naapertorlugu aalajangiineq 

pilersaarutinut imaluunniit oqartussaasut aalajangiinerinut, pilersaarusiorneq nunaminertanillu 

atuineq pillugu Inatsisartut inatsisaat naapertorlugu pisariaqartinneqartunut 

taarsiissutigineqassanngilaq. Tassalu aalajangiineq imminermini sananissamut pilersaarutinik 

tunngaviusunik pisariaqartinneqartunik suliaqarsinnaanermik kinguneqassanngilaq. 

Aqquserniorneq pilersaarusiornermut nunaminertamullu atuinermut maleruagassat 

sukkulluunniit atuuttut naapertorlugit ingerlanneqassaaq.  

 

Pilersaarusiorneq aamma nunaminertat atorneqartarnerat pillugit Inatsisartut inatsisissaanni § 

9 naapertorlugu nuna tamakkerlugu pilersaarusiornermut malitassiaq sukumiisunik 

aalajangersagartaqartoq, kommunimut pilersaarutitut inatsisitigut sunniuteqartoq 

Naalakkersuisut akuersissutigisinnaavaat. 

 

Imm. 2-mut. 

Kommunit asimi pisortat aqqusiniutaanni nutaani ingerlatsinermut aserfallatsaaliuinermullu 

aningaasartuutit kommunini missingersuutini sinaakkusiussat iluanniit akilissavaat, takuuk 

siunnersuummi § 6, imm. 2.  

 

Asimi pisortat aqqusiniutaannik sananissaq pillugu aalajangiinermut atatillugu 

aqquserniassamut sinaakkutissat pingaarnerit, tassungalu ilanngullugu asimi pisortat 

aqqusiniutaata nutaap ingerlanneqarnissaanut aserfallatsaalineqarnissaanullu 

aningaasartuutissatut naatsorsuutigineqartut, aammalu taakkununnga aningaasalersuutissat 

isummerfigineqarsimassapput.  

 

Naalakkersuisut kommunalbestyrelsillu kalluarneqartut siumoortumik, aammalu asimi 

pisortat aqqusiniutaannik nutaamik sananissamut aalajangiinissaq sioqqullugu 

aqquserniassamut sinaakkutissat pingaarnerit, tassungalu ilanngullugu ingerlatsinermut 

aserfallatsaaliuinermullu aningaasartuutinut aningaasalersuutissat pillugit 

isumaqatigiissimassapput. 

 

§ 6-mut 

 

Aalajangersakkap oqartussat aaqqissugaanerat piginnaatitsissutinillu agguataarineq 

Sanaartorfigisaaneq, pisortat kuuffeqarfinnut aqqusersuutaat aamma pisortat aqqusiniutaat 

pillugit Inatsisartut inatsisaannit ilisimaneqartut ingerlateqqippai.   

 

Imm. 1-mut 

Nunami asimiittumi pisortat aqqusiniutaannut Naalakkersuisut pingaarnertut oqartussaasuusut 

aalajangersakkami aalajangersarneqarpoq. Nunami asimiittumi pisortat aqqusiniutaannut 

Naalakkersuisut pingaarnertut oqartussaasuusut ilaatigut malittarisassanik atulersitsisarneq 

suliaraat. Kommunalbestyrelsip aalajangiineri siunnersuut naapertorlugu Naalakkersuisunut 

naammagittaalliuutigineqarsinnaanngillat. 

 

Siunnersuut naapertorlugu kommunalbestyrelsip aalajangiineri Naalakkersuisunut 

maalaarutigineqarsinnaanngillat. Kommunit siunnersuut naapertorlugu aalajangiinerisa 

aalajangersimasunut ingerlatsinermullu tunngasuusarnissaat, aammalu inatsimmi 

sinaakkusiussat iluanni kommunit naliliinerinik tunngaveqartarnissaat pingaartinneqarpoq. 

Aamma Naalakkersuisut siunnersuummi § 6, imm. 3, § 7, imm. 2 aamma § 8, imm. 4 

naapertorlugit kommunip inatsit malillugu ingerlatsinissaannut maleruagassiuussisinnaanerat 

pingaartinneqarpoq. 

 

Imm. 2-mut 

Nunami asimiittumi pisortat aqqusiniutaanut kommunip killeqarfiata iluaniittunut 

sumiiffimmi oqartussaaneq kommunalbestyrelsip aqukkaa aalajangersakkami 

aalajangersarneqarpoq. Nunami asimiittumi pisortat aqqusiniutaanut kommunip killeqarfiata 

iluaniittunut sumiiffimmi ingerlatsineq aserfallatsaaliinerlu kommunalbestyrelsip 

isumagisarigai aalajangersakkami aalajangersarneqarpoq. 

 

Isumaqatigiissutit suleriaatillu nalinginnaasut naapertorlugit aqquserngit qullilersornerinut 

tassungalu atasut toqqaviit kuuffiillu ingerlaarfissaanut ingerlatsineq aserfallatsaaliinerlu 

Nukissiorfiit akisussaaneq tigussavaat. 

 

Imm. 3-mut 

Najukkami oqartussaaneq pillugu kommunalbestyrelsip suliaqarnissaa, matuma ilanngullugu 

oqartussaasup sulinera suliassaalu pillugit malittarisassat aalajangersarnissaanut 

Naalakkersuisut piginnaatinneqarput.  Kommunalbestyrelsip aqutsineranut, 

pilersaarusiorneranut, ingerlatsineranut aserfallatsaaliuineranullu malittarisassanik kiisalu 

kommunip killeqarfiisa iluini nunami asimiittumi pisortat aqqusiniutaannut nakkutilliineq 

misissuinerlu pillugit Naalakkersuisut aalajangersaasinnaapput.  

 

§ 7-mut 

 

Imm. 1-mut 

Nunami asimiittumi pisortat aqqusiniutaanut aqqutissatut aqqusernit kommunalbestyrelsip  

akuersereerneratigut taamaallaat pilersinneqarsinnaavoq.  

Aalajangersakkap atuutilernerani pisuinnarnut, histertunut imaluunniit biilertunut atugassatut 

pisortat aqqusiniutaannut aqqusinermut atassusiinerup imaluunniit allatut nunami 

aqqutissaliinerup suulluunniit kommunimit akuersissuteqarfigineqarnissaa piumasaqaataavoq. 

 

Nunami asimiittumi pisortat aqqusinniutaata siunertanut angalaarnermullu 

kommunalbestyrelsimit akuerineqarsimasunut taamaallaat atorneqarnissaa aalajangersakkami 

qulakkeerneqassaaq. Nunami asimiittumi pisortat aqqusinniutannut nunami aqqusinermik 

aqqutissaliinissaq aalajangersakkami siunnerfigineqarpoq. Aalajangersakkami pineqartunut 

ilaapput illut akornisa iluini aqqusinernut, inissiiviusartunut sanaartorfinnullu attaviliinissaq. 

Aalajangersakkami aamma pineqartunut ilaapput pisortat aqqusiniutaat sinerlugu kussernit 

aamma/imaluunniit ledningit qarsullugit ikaarfissat. 

 

Illunit il.il. killiliussamit aqqusinermut aqqutissatut pilersinneqarsinnaasup qanorlu 

annertutiginissaa pillugu kommunalbestyrelse aalajangiissaaq. Inatsit naapertorlugu 

Inatsisartut inatsisaat nalunaarutaallu aalajangersarneqartut tunngavigalugit 

aalajangiisoqassaaq, tak. imm. 2. Aalajangiinermi ilaatigut isumannaallisaanikkut pissutsit, 

aqqusinermi pineqartumi isorartussuseq aamma isikkiveqarfissat il.il. eqqarsaatigineqartarput. 

Aammattaaq aqqusinermi pisortat aqqusiniutaanni ajornartorsiorneq avatangiisinut 

pinngortitamullu attuumassuteqartunut ajornartorsiortitsineq eqqarsaatigineqassaaq.  

 

Imm. 2-mut 

Nunami asimiittunnut pisortat aqqusiniutaanut ataatsimut arlalinnulluunniit atuuttumik 

malittarisassanik aalajangersaanissamut Naalaakkersuisut piginnaatinneqarput.   

 

Pisortat aqqusiniutaannut atuinissamut malittarisassat aalajangersaaffiginerini ilaatigut 

isumannaallisaanikkut pissutsit, aqqusinermi pineqartumi isorartussuseq aamma 

isikkiveqarfissat il.il. eqqarsaatigineqarsinnaapput. Aammattaaq aqqusinermi pisortat 

aqqusiniutaanni ajornartorsiorneq avatangiisinut pinngortitamullu ajornartorsiortitsineq 

eqqarsaatigineqassaaq attuumassuteqartunut.  

 

Nunami asimiittunnut pisortat aqqusiniutaanut atuinissamut teknikikkut suliaqarnissamut 

malittarisassanik aalajangersaanissamut Naalaakkersuisut piginnaatinneqarput. Teknikikkut 

suliaqarnermut malittarisassat aalajangersaaffiginerini pilersaarusiornermut, 

annertussusiliinissamut, atortunik toqqaanissamut, isumannaallisaanissamut, 

nakkutiginninnermut piumasaqaatit inissinneqarsinnaapput nunami asimiittumi pisortat 

aqqusiniutaannut attavilerneranut qulakkeerinneqataasut teknikikkut, isumannaallisaanermut 

tunngasutigut aamma avatangiisitigut peqqinnissakkullu illersorneqarsinnaasumik 

pinissaanut. 

§ 8-mut 

 

Imm. 1-mut  

Nunami asimiittumi pisortat aqqusiniutaat sunilluunniit inissiivittut atorneqassanngitsut 

aalajangersakkami aalajangersarneqarpoq, matuma ilanngullugu eqqakkanik, 

sanaartugassanut atortunut maskiinat, qamutit motoorillit allallu atortussat, atortussat, 

containerit,quinik, quinik assakaasulinnik, qamutinik motoorilinnik, qamuteralannik, 

pisiniarfeeqqanik, allagartanik imaluunniit pigisanik peerneqarsinnaasunik 

kommunalbestyrelsimut akuersissut piniarneqarsimanngippat inissiinermut 

killilerneqanngilaq.     

 

Imm. 2-mut  

Imm. 1-imi aalajangersagaq uniorlugu pigisat inissinneqarsimasut peernissaanut 

kommunalbestyrelse siumoortumik nalunaaqqaarani piginnaatinneqarpoq.  

 

Kommunalbestyrelsi pissutsit malillugit siumoortumik, soorlu sapaatit akunnerinik marlunnik 

sioqqutsilluni allakkatigut nalunaaruteqarnissaq aalajangersinnaavaat. Tamatumani pigisat 

akornutaanngitsut, imaluunniit avatangiisinut peqqissutsimulluunniit 

ulorianartorsiortitsinngitsut pineqartillugit tamanna naapertuutissaaq. Kommunalbestyrelsip 

pigisanik unioqqutitsilluni inissitanik piginnittoq kinaassusersisinnaanngippagu, 

assersuutigalugu AG/Grønlandsposten tusagassiulluunniit naleqquttoq alla, taakkununngalu 

inuit attaveqaqatigiittarfii ilanngullugit, aqqutigalugit allagarsiinissaq toqqarneqarsinnaavoq.  

 

Atortunik kommunalbestyrelsimit akuersissutigineqanngitsunik inissiinernik peersitsineq 

piginnittup akiligassaanik akisussaaffigisassanillu pissaaq imaluunniit inuup atortunik 

peerneqartunik inissiisimasup eqqortumut tunniunneqarsinnaapput.   

 

Atortut peerneqartut kommunalbestyrelsimit minnerpaamik sapaatip akunnerini arfinilinni 

inissisimaneqassapput aamma atortut unioqqutitsilluni inissinneqarsimasut peerneqarnerinut 

suliarinerinullu aningaasartuutit kommunalbestyrelsimit uppernarsarneqartut akilersillugit 

piginnittumut susassaqartumulluunniit eqqortumut tunniunneqarsinnaapput.   

 

Atortut unioqqutitsilluni inissinneqarsimasut piginnittup susassaqartulluunniit eqqortup 

aanngippagit aamma kommunalbestyrelsip aningaasartuutai uppernarsarneqartut 

akilinngippagit tamanut neqeroortitsinikkut qaffasinnerpaamik neqeroortumut atortut 

peerneqarsimasut kommunalbestyrelsip tunisinnaavai.  Neqeroortitsinermik takoqqusaarut 

soorlu AG/ Grønlandspostenimi imaluunniit tusagassiuummi allami naleqquttumi tamanut 

saqqummiunneqassaaq. Takoqqusaarusiineq aamma kommunalbestyrelsip nittartagaani 

inuilluunniit attaveqatigiittarfiini naleqquttumi takoqqusaarusiineq  

taperlugu pisinnaavoq. 

 

Atortut unioqqutitsilluni inissinneqarsimasut peersinnaanerinut taakkualu 

aalajangiiffiginissaanut kommunit sukumiinerusumik aaqqiiffigineqassasut 

siunnersuutigineqarpoq. Atortut unioqqutitsilluni inissinneqarsimasut kommunit piaartumik 

allaffissornikkullu kinguarsarneqaratik peersinnaasariaqaraat pingaartinneqarpoq, 

akornusersorneranilu angallanneq qulakkeerlugu.  

 

Atortut unioqqutitsilluni inissinneqarsimasut eqqarsaatigalugit tunisineq isaterinerluunniit 

sioqqullugit tamanut nalunaarutiginninnikkut qulakkeerneqassasoq naliliiffigineqarpoq. 

Atortumik unioqqutitsilluni inissinneqarsimasumik piginnittup atortup unioqqutitsilluni 

inissinneqarsimasup peerneqarneranut suliarineranullu kommunep aningaasartuutaanut  

akiliinermigut taanna kommunimiit tigusinnaavaa. 

 

Atortunik unioqqutitsilluni inissitanik piiaanermut inissiinermulluunniit atatillugu 

pisinnaasumik mianersuaalliornikkulluunniit ajoqusiinermi kommuni akisussaasutut 

inissineqassanngilaq. Mianersuaalliornermi akisussaatinneqannginnissaq annikitsumik 

annertuumilluunniit mianersuaalliornermut tunngasuuvoq. Atortunik unioqqutitsilluni 

inissitanik piginnittup atortut unioqqutitsilluni inissitat pisinnaasumik 

mianersuaalliornikkulluunniit ajoquserneqarnerini akisussaasutut qaninnerpaajunera 

pingaartinneqarpoq. 

 

Imm. 3-mut 

Kommunalbestyrelsip pissaanermik atuinikkut pigisat peerneqarnissaat pillugu aalajangiineq 

piviusunngortissinnaanngilaa. Pigisamut unioqqutitsilluni inissinneqartumut allamulluunniit 

piginnittoq imaluunniit akisussaasuusoq peerneqarnissaanut akerlilersuippat, 

isumannaatsumik illersorneqarsinnaasumillu kommunalbestyrelsip aalajangiinerata 

piviusunngortinneqarnissaa qulakkeerniarlugu, politiit ikiuuteqqullugit qinnuiginissaat 

pisariaqarsinnaavoq.   

 

Tamatuma saniatigut inuit pigisani unioqqutitsilluni inissinneqarsimasuni eqqaanniluunniit 

najuuttut kinaassusaasa qulakkeernissaa pisariaqartinneqarsinnaavoq. Politiit Kalaallit 

Nunaannut eqqartuussisaatsimut inatsimmi § 346 naapertorlugu kinaluunniit atini, najukkani 

ullorlu inuuffini paasissutissiissutigeqqullugu peqqusisinnaapput.   

 

Imm. 4-mut 

Atortunik unioqqutitsilluni inissiinermut peersitsineq, toqqortaqarneq, tunisineq isaterinerlu 

pillugit malittarisassanik aalajangersaanissamut Naalakkersuisut piginnaatinneqarput. Atortut 

unioqqutitsilluni inissinneqarsimasut peerneqarnerinut suliarinerinullu annerusumik 

aaqqiissuteqarnissamik suleriaatsimi pisariaqartitsisoqalersinnaavoq.   

 

§ 9-mut 

Imm. 1-mut  

Kommunalbestyrelsi siumoortumik akuersitinneqarsimanngippat, aqqusernit 

nunaminertartaanni allannguinissaq imaluunniit tassani eqqaanilu assaanissaq 

inerteqqutaasoq.  

 

Imm. 2-mut. 

Aalajangersakkami imm. 1 taperserneqarpoq aammalu nunaminertat qajannaarsuutillu 

aqqusernup nunaminertaanut killittut pineqartunut ilaallutik. Aqqusernip nunaminertaata, 

aqqusernermut nalunaaqutsiussat, sivinganerit qalliutaasa il.il. ajoqusersinnaanerat 



01-10-2026    UKA 2026/241 
 

______________________________ 

UKA2026/241     15 

IAIUN - Suliap nr.  2025-7072 
 

aarlerinaateqarpat assaasinnaalernissamut, qaartiterisinnaalernissamut imaluunniit nunami 

allanik suliaqartoqarsinnaalernissaanut kommunalbestyrelsip akuersissuteqarnissaa 

piumasaqaataavoq. 

 

§ 10-mut 

 

Nunami asimiittumi aqquserngit ilusilersorneqarnerat suliarineqarnerallu pillugit 

malittarisassanik aalajangersaanissamut Naalakkersuisut piginnaatinneqassasut 

siunnersuutigineqarpoq. Tamanna pillugu malittarisassanik aalajangersaanissat 

pisariaqalersitsinermik pisoqarnerani piginnaatitsissut ilanngunneqarpoq.  

 

§ 11-mut 

 

Imm. 1-mut 

Nunami asimiittumi pisortat aqqusiniutaatigoornissamut atuinissamullu akiliummik 

akiliinissaq pillugu malittarisassanik aalajangersaanissamut Naalakkersuisut 

piginnaatinneqarput.     

 

Akiliummut akiliutigineqartut pisortat aqqusinermik ingerlatsinerannut 

aserfallatsaaliuinerannullu aningaasartuutinut tamakkiisumik ilaannaasumilluunniit 

matussutissatut atorneqarsinnaapput, ilanngullugit aningaasartuutit nunami asimiittumi 

pisortat aqqusiniutaannut aqqutissaliinermut atasut. 

 

Ataasiartumik aningaasanik akiliinermut soorlu assersuutigalugu nunami asimiittumi pisortat 

aqqusiniutaanut atuisinnaanermut akuersissuteqarnermut atatillugu malittarisassanik 

Naalakkersuisut aalajangersaasinnaapput. Piffissani aalajangersimasuni akiliutit imaluunniit 

ataasiaannarluni pisunut akiliutit pillugit malittarisassanik Naalakkersuisut 

aalajangersaasiinnaapput, soorlu assersuutigalugu pisortat aqqusiniutaanik piffissami 

sivisunerusumi imaluunniit ataasiartumik atuinermut.  Akiliummik naatsorsuineq pillugu 

malittarisassanik Naalakkersuisut aalajangersaasinnaapput. Nunami asimiittumik pisortat 

aqqusiniutaannut atuisinnaanermut atuinermullu akiliummut kommunit akiliisitsiniarneri 

akiliuteqarnerallu pillugit malittarisassanik Naalakkersuisut aalajangersaasinnaapput.  

Matuma ilanngullugu Naalakkersuisut kommunalbestyrelsillu akornanni akiliutit isertut 

agguaanneqartarneri pillugit malittarisassat  

aalajangersarneqarsinnaapput. 

 

§ 12-mut 

Imm. 1-mut 

Nunami asimiittumi pisortat aqqusiniutai pillugit paasissutissat nunallu assingisa 

qarasaasiakkut nalunaarsorneqarneri pillugit malittarisassanik aalajangersaanissamut 

Naalakkersuisut piginnaatinneqarput.  Paasissutissat sorliit nunallu assingi 

nalunaarsorneqassanersut aamma nalunaarsuinermik pilersitsineq allaffissornerlu pillugit 

malittarisassanik Naalakkersuisut aalajangersaasiinnaapput.   

 

Nalunaarsuiffinnik pilersitsinerni, malinnaasitsinerni, sumiiffimmi nakkutilliinermi aamma 

nalunaaruteqartarnermi il.il. piumasaqaateqartoqarsinnaavoq najoqqutassiortoqarsinnaalluni, 

aamma nalunaarutit qanoq ittuunissaanut ilusissanullu piumasaqaatit isiginiarneqartussaapput.  

 

Nunami asimiittumi pisortat aqqusiniutaasa qarasaasiakkut nalunaarsorneri tunngaviusumik 

paasissutissat programmit pilersinneqareersimasut tunngaviisa iluini pisinnaasoq 

ilimagineqarpoq aamma nunami asimiittuami assiliorneq pillugu qallunaat oqartussaasuinik 

suleqateqarneq eqqarsaatigalugu.  

 

Imm. 2-mut 

Nunami asimiittumi pisortat aqqusiniutai pillugit paasissutissat nunallu assingisa 

qarasaasiakkut nalunaarsorneqarnerinut akiliinermut malittarisassat aalajangersaanissamut 

aalajangersakkap Naalakkersuisut piginnaatippai.  

 

§ 13-mut 

 

Imm. 1-mut  

Naalakkersuisut pigisanik aalaakkaasunik arsaarinnissuteqarnermik aallartitsisinnaapput, 

nunami asimiittumi pisortat aqqusiniutaanik sanaartornissamut atuinissaq 

pisariaqartinneqarpat imaluunniit nunami asimiittumi pisortat aqqusiniutaannik pioreersunik 

allannguisoqarniarpat alliliisoqarniarpallu matuma ilanngullugit biilinut inissiisarfiit, biilit 

saneqquffissai, sanguffissat, kussernit aamma nunaminertat aputaajaanermi apummik 

katersuiffiit ilaatinneqarput.  

 

Inatsimmi tunngaviusumi § 73-imi pigisanik aalaakkaasunik piginnikkunnaarsitsisarnermut 

inatsisini tunngaviusut tunngaviusumik piumasaqaataapput, pisortani oqartussat inatsisit 

malillugit pigisanik aalaakkaasunik piginnikkunnaarsitsinissaannut 

naammassineqartussaallutik. Taakkunani piginnittussaatitaanerup illersorneqarnissaa 

aammalu suliassat tamanit pingaartinneqartut piviusunngortinnissaannut inuiaqatigiinni 

pisariaqartitsinerit oqimaaqatigiinnissaat qulakkeerneqarpoq. Inatsisit malillugit pigisanik 

aalaakkaasunik piginnikkunnaarsitsinerup piviusunngortinnissaanut piumasaqaatini Inatsimmi 

tunngaviusumi § 73 aamma Pigisanik aalaakkaasunik arsaarinnissuteqartarneq pillugu 

Inatsisartut inatsisaat malinneqartussaapput.  

 

Inatsimmi tunngaviusumi § 73, imm. 1-imi allassimavoq ”Piginnittussaatitaaneq 

inniminartuuvoq. Inuiaqatigiinni nalinginnaasumik mianerineqartussat tamanna 

pisariaqartinngippassuk, kinaluunniit pigisami iperarnissaannut 

pisussaaffilerneqarsinnaanngilaq. Tamanna inatsisit malillugit aammalu tamakkiisumik 

taarsiinikkut taamaallaat pisinnaavoq.” 

 

Inuiaqatigiinni nalinginnaasumik mianerineqartussat tamanna pisariaqartippassuk aatsaat 

pigisanik aalaakkaasunik piginnikkunnaarsitsisoqarsinnaavoq. Pigisanik aalaakkaasunik 

piginnikkunnaarsitsisoqassanersoq aammalu inuiaqatigiinni nalinginnaasumik mianerisassat 

tamanna pisariaqartinneraat, Naalakkersuisut kommunalbestyrelsi kalluarneqartoq 

suleqatigalugu naliliisussaapput. Naalakkersuisut naliliinerat eqqartuussivinni 

misilinneqarsinnaavoq.  

 

Pigisanik aalaakkaasunik piginnikkunnaarsitsineq nunami asimiittumi pisortat 

aqqusiniutaannik sanaartornissamut ilaatillugu aatsaat pisinnaavoq. Nunami asimiittumi 

pisortat aqqusiniutaannik sanaartornissamut, siunnersuut malillugu Inatsisartut, 

Naalakkersuisut kiisalu kommunalbestyrelsi kalluarneqartoq akuutinneqartussaapput. 

Naatsorsuutigineqartariaqarpoq pisortani oqartussat pingasut taakkua ataatsimoorlutik 

inuiaqatigiinni nalinginnaasumik mianerisassat isumagisarigaat.  

 

Pigisamut akuliunneq pigisamik aalaakkaasumik piginnikkunnaarsitsinertut iluseqarnersoq 

pillugu aalajangiinermut akuliunnerup qanoq ittuussusaanut ataatsimoortumik naliliineq 

tunngavigineqassaaq. Naliliinerup taassuma ingerlanneqarneranut 

pingaartinneqarsinnaasunut, akuliunneq nuutitsinermik kinguneqassanersoq imaluunniit 

atuisinnaanermik annikillisitsineruinnarnersoq, akuliunneq qanoq tamanut imaluunniit 

ataasiakkaamut tunnganersoq, tamatuma pigisamik aalaakkaasumik 

piginnikkunnaarsitsinertut isigineqarnissaanut akuliunnermut tunngavilersuut qanoq 

tapersiinersoq akerliunersorluunniit kiisalu akuliunnerup sakkortussusaa, pingaartumik 

inatsisilerinermi atuagassiani tikkuarneqarput, ilanngullugit taassuma piginnittutut 

piginnaatitaanernut annertunerusumik annikinnerusumilluunniit sunniuteqarnera. 

 

Imm. 2-mut  

Aalajangersakkami aalajangersarneqarpoq, pigisanik aalaakkaasunik arsaarinnissuteqartarneq 

pillugu Inatsisartut inatsisaani malittarisassat malillugit pigisanik aalaakkaasunik 

arsaarinnissuteqarneq pissaaq, tak. Inatsisartut inatsisaat nr. 25, 30. oktober 1992-meersoq.  

 

Imm. 3-mut 

Taarsiissuteqarnerup annertussusaa ataatsimoorluni aaqqiissuteqarneq amigaatigineqarpat 

pigisanik aalaakkaasunik arsaarinnissuteqartarnermut inatsisaat tunngavigalugu 

aalajangersarneqassasoq aalajangersakkami aalajangersarneqarpoq. Tamatumani pigisanik 

aalaakkaasunik arsaarinnissuteqartarneq pillugu Inatsisartut inatsisaanni § 1, imm. 2 

maannakkut malinneqarpoq. 

Taarsiinissap aalajangersarneqarnera malittarisassat makkua malillugit pissaaq: Taamaallaat 

aningaasaqarnikkut annaasat taarserneqassapput, kisianni eriagisatut soqutigisat 

assigisaalluunniit taarserneqassanatik. Tunngaviatigut annaasat suulluunniit pigisamik 

aalaakkaasumik piginnikkunnaarsitsinermi annaaneqartut taarserneqartussaapput. Nalingata 

nalilerneqarnera aallaaviatigut niuerutiginerani nalinga imaluunniit atorneqarnerani nalinga 

aallaavigalugu pissaaq. Pisuni immikkut ittuni pissarsiareqqinnerani nalinga 

tunngavigineqassaaq. 

 

Nalinganik naatsorsuutigineqartutut taagorneqartoq aammalu inissisimaffiata naleqarnera 

tunngaviatigut taarserneqassasut piumasarineqarsinnaasoq, eqqartuussivinni suleriaatsit 

malillugit ilimagineqarpoq. Iperarneqartut annaaneqarnerisa saniatigut aammattaaq 

ajoqutissartaannut taarsiinissaq oqaluuserineqarsinnaavoq. Tamatuma saniatigut pigisanik 

aalaakkaasunik piginnikkunnaarsitsinermut atatillugu aningaasartuutit allat 

taarserneqarnissaat piumasarineqarsinnaavoq, assersuutigalugu suliffeqarfimmik 

unitsitsigallarnerup malitsigisaanik ingerlatsinermi annaasat aammalu 

eqqartuussissuserisumik ikiorteqarnermut allanillu suliamut paasisimasalinnik 

ikiorteqarnermut aningaasartuutit. 

 

Pigisamik aalaakkaasumik piginnikkunnaarsitsinermut atatillugu pigisamik aalaakkaasumik 

piginnikkunnaarsitsineq iluaqutissartaqalerpat, pisut ilaanni taarsiissutissami 

ilanngaatiginnittoqarsinnaavoq.  

 

§ 14-mut 

 

Imm. 1-mut 

Siunnersuutigineqarpoq Inatsisartut inatsisaat ulloq 1. januar 2027-mi atuutilissasoq. 

 

Imm. 2-mut 

Nunami asimiittumi pisortat aqqusiniutaannik sanaartornissamut pilersaarutit, pisariaqartunik 

oqartussanit akuersissuteqarfigineqarsimanngitsut, ilanngullugulu nunaminertamik 

atugassinneqarsimanngitsut, assaanissamut kuisinissamullu 

akuersissuteqarfigineqarsimanngitsut aammalu sananissamut 

akuersissuteqarfigineqarsimanngitsut ingerlateqqinneqarsinnaanngillat aammalu 

inatsisissamut siunnersuummi aalajangersakkani pineqartunut ilaatinneqassallutik. Tamatuma 

kingunerisaanik nunami asimiittumi pisortat aqqusiniutaannik sanaartornissaq pillugu 

aalajangiinissamut Naalakkersuisut kisimik piginnaatitaapput aammalu nunami asimiittumi 

pisortat aqqusiniutaannik sananissamut kisimik piginnaatitaallutik.  

 

Imm. 3-mut 

Nunami asimiittumi pisortat aqqusiniutaat pioreersut ingerlaneqarneri aserfallatsaalinerilu 

pillugit isumaqatigiissutit matuma ilanngullugit tassunga aningaasartuutit akilerneqartarneri 

pillugit isumaqatigiissut 2029-p naaneranut allanngortinnagu ingerlateqqinneqassasoq 

siunnersuutigineqarpoq. Nunami asimiittumi pisortat aqqusiniutaannut taamaattunut 

ingerlatsinermut aserfallatsaaliinermullu akisussaaffik ukiumit naatsorsuusiorfiusumi 2030-mi 

atuutilersumik siunnersuummi § 6, imm. 2 naapertorlugu kommunalbestyrelsinut 

nuunneqassaaq.  

 

§ 15-imut 

 

Siunnersuummi erseqqissarneqarpoq, asimi pisortat aqqusiniutaat, asimi pisortat 

aqqusiniutaannik sanaartorneq ingerlatsinerlu pillugit Inatsisartut inatsisissaattut 

siunnersuummut ilaatinneqartoq aamma sanaartorfissagissaaneq, pisortat kuuffeqarfiutaat 

pisortallu aqqusiniutaat pillugit Inatsisartut inatsisaannut ilaatinneqassanngitsut. 

Ilanngussaq 1 

 

Tusarniaanermut allakkiaq 

Tusarniaanermi akissuteqaatit matuma kinguliani sammineqarput. Naalakkersuisut 

tusarniaanermi akissuteqaatinut ataasiakkaanut oqaaseqaataat uingasunngorlugit 

allanneqarput. 

 

1. Tamanut ammasumik tusarniaaneq 

Asimi pisortat aqqusiniutaannik sanaartorneq ingerlatsinerlu pillugit Inatsisartut 

inatsisissaattut siunnersuut 18. juuni 2026-mi tusarniaanernut iserfissiaq aqqutigalugu 

kalaallisut danskisullu tamanut ammasumik saqqummiunneqarpoq, tusarniaanermi 

akissuteqarnissaq 20. juuli 2026-mi nal. 12.00 killiliullugu. 

 

Ullormi tassani aamma siunnersuut oqartussaasunut attuumassutilinnut, kommuninut, 

suliniaqatigiiffinnut soqutigisaqartunullu allanut tamanut ammasumik tusarniaassutigalugu 

nassiunneqarpoq: 

 

• Naalakkersuisut Siulittaasuata Naalakkersuisoqarfia 

• Aningaasaqarnermut Naalakkersuisoqarfik 

• Avatangiisinut, Pinngortitamut, Nukissiuutinut Ilisimatusarnermullu 

Naalakkersuisoqarfik  

• Nunanut Allanut Naalakkersuisoqarfik  

• Inuussutissarsiornermut Aatsitassanullu Naalakkersuisoqarfik  

• Ilinniartitaanermut, Kultureqarnermut, Timersornermut Ilageeqarnermullu 

Naalakkersuisoqarfik  

• Aalisarnermut, Piniarnermut, Nunalerinermut Imminullu Pilersornermut 

Naalakkersuisoqarfik  

• Meeqqanut, Inuusuttunut, Inatsisit Atuutsinneqarnerannut Naligiissitaanermullu 

Naalakkersuisoqarfik  

• Isumaginninnermut, Suliffeqarnermut, Ilaqutariinnut Nunamullu Namminermut 

Naalakkersuisoqarfik  

• Peqqissutsimut inunnullu Innarluutilinnut Naalakkersuisoqarfik  

• Kommune Kujalleq  

• Kommuneqarfik Sermersooq  

• Qeqqata Kommunia  

• Kommune Qeqertalik  

• Avannaata Kommunia  

• KANUNUPE  

• Sulisitsisut 

• NUSUKA  

• SIK  

• ASIAQ  

• Nukissiorfiit  

• TUSASS  

• Greenland Airports A/S  

• INI A/S  

• Iserit A/S  

• Illuut A/S  

• GrønlandsBANKEN  

• Bankivik  

• Grønlands Politi  

• Kalaallit Nunaanni Rigsombudsmandi  

• Kalaallit Nunaanni Eqqartuussivik  

• Ineqarneq pillugu Maalaaruteqartarfik – Atuisunut Unammilleqatigiinnermullu 

Aqutsisoqarfik  

• CSR Greenland  

• Transparency International Greenland  

• Grønlandske Advokater 

• Savaatillit Peqatigiit Kattuffiat 

• Nunalerinermut Siunnersorteqarfik 

 

2. Tusarniaanermi akissuteqaatit tiguneqartut 

Piffissap tusarniaaffiusup naanerani uku inatsisissatut siunnersuummut oqaaseqaatissaqaratik 

nalunaarput: 

• Peqqissutsimut Inunnullu Innarluutilinnut Naalakkersuisoqarfik 

 

Piffissap tusarniaaffiusup naanerani oqaaseqaatinik ukunannga pissarsisoqarpoq: 

• Ilinniartitaanermut, Kultureqarnermut, Timersornermut Ilageeqarnermullu 

Naalakkersuisoqarfik 

• Aalisarnermut, Piniarnermut, Nunalerinermut Imminullu Pilersornermut 

Naalakkersuisoqarfik 

• Aningaasaqarnermut Naalakkersuisoqarfik 

• Sulinermik Inuussutissarsiuteqartut Kattuffiat (SIK) 

• KANUNUPE 

• Qeqqata Kommunia 

• Naalagaaffimmi Politiit 

Tusarniaanermi akissuteqaatit tiguneqartut matuma kinguliani sammineqarput. 

Naalakkersuisoqarfiup tusarniaanermi akissuteqaatinut ataasiakkaanut oqaaseqaatai 

uingasunngorlugit allanneqarput. 

 

Ilinniartitaanermut, Kultureqarnermut, Timersornermut Ilageeqarnermullu 

Naalakkersuisoqarfik 

Inatsisissamut siunnersuut 

§ 11-mut tunngatillugu IKTIN-ip eqqumaffigeqquinnassuaa, sumiiffimmik Kalaallit Nunaata 

kitaanii Aasivissuit - Nipisallu eqqaanni kulturikkut eriagisassat allat pillugit 

Namminersorlutik Oqartussat nalunaarutaanni nr. 1, 30. januar 2018-imeersumi § 3-mi kiisalu 

Kalaallit Nunaata Kujataani Qassiarsuup, Igalikup, Sissarluttup, Tasikuluullip aamma 

Qaqortukulooq-Upernaviarsuup eqqaanni nunaminertani killilinni kulturikkut 

oqaluttuarisaanermut ilaasumi allatigut kulturikkut eriagisassat pillugit Namminersorlutik 

Oqartussat nalunaarutaanni nr. 16, 5. juli 2016-imeersumi § 3-mi kulturikkut 

oqaluttuarisaanermi nunarsuarmi kingornussassaqarfinnut marlunnut maleruagassat 

taamaaqatai atuuttut takuneqarsinnaammata. 

 

Akissut: 

Oqaaseqaatit tusaatissatut tiguneqarput. § 11-mut nassuiaatit erseqqissarneqarneqarput, 

taamaalillunilu asimi pisortat aqqusiniutaannik sananermi kulturikkut kingornussanik 

illersuinermut nunarsuarmilu kingornussaqarfiit pillugit maleruagassat atuuttut suli 

atuuttussaanerat ersarissarneqarpoq. 

 

Nassuiaatit nalinginnaasut 

IKTIN-ip oqaatigaa nassuiaatini nalinginnaasuni oqaasertaliineq manna arlaleriarluni 

atorneqartoq: ”Sanaartukkamut suli aalajangiiffigineqanngitsumut kingunerisassanik 

nalilersuinissamut periarfissaqanngilaq.” 

 

Taamaattoq siunnersuummi arlalitsigut taaneqarpoq, assersuutigalugu kapitali 5-imi, 

assigiinngitsunik arlalinnik nalilersuisoqartussaasoq: 

 

”5. Avatangiisinut, pinngortitamut inuillu peqqissuunissaannut kingunerisinnaasai 

Siunnersuut imminermini avatangiisinut, pinngortitamut aamma  

inuit peqqissusaannut kinguneqartitsissanngitsoq, naliliisoqarpoq.  

 

Inatsisartut inatsisissaannut siunnersuut manna tunngaviusumik inatsisaavoq, nunami 

asimiittumik pisortat aqqusiniutaasa sanaartornissaat pillugu Naalakkersuisut 

aalajangiinissaanut piginnaatitsisoq. Sanaartukkamut suli aalajangiiffigineqanngitsumut 

kingunerisassanik nalilersuinissamut periarfissaqanngilaq. Nunami asimiittumi pisortat 

aqqusinniutaannik sanaartornissaq pillugu aalajangiinermut ilaatillugu VVM-imut nassuiaat 

suliarineqassaaq, aammattaarlu inatsisit attuumassutillit allat, avatangiisinut, 

pinngortitamut, inuillu peqqissusaannut pingaarutillit, malillugit akuersissutinik piniarnissaq 

pisariaqartinneqarsinnaavoq.” 

 

Tassani taaneqarpoq aalajangiinermut ilaatillugu VVM-imut nassuiaasiortoqartussaasoq, 

tassarpiaasumik avatangiisinut sunniutaasussanik nalilersuineq, taamaalillunilu aamma 

sunniutaasussanut nalilersuineq. Taamaattumik peqatigisaanik allassimammat sanaartukkamut 

suli aalajangiiffigineqanngitsumut kingunerisassanik nalilersuinissamut periarfissaqanngitsoq, 

tamanna eqqunngitsumik paasissutissiinerorpasippoq. 

 

Tamatumunnga nangissutigalugu eqqissisimatitsisarneq aamma allatigut kulturikkut 

eriagisassanik kulturikkut kingornussatut illersuineq pillugu Inatsisartut inatsisaannik 

allanngortitsineq pillugu Inatsisartut inatsisaanni nr. 5, 12. juni 2019-imeersumi (Nunami 

allanngutsaaliukkami Kalaallit Nunaata Avannaani aamma Kangiani illersuinermut 

aalajangersakkat sukannernerulersitat, illunik aserfallatsaaliineq iluarsaasarnerlu pillugit 

malittarisassani erseqqissaaneq aamma kulturikkut kingornussat sumiiffinni kulturikkut 

oqaluttuarisaanermut tunngasut inissisimaffigisaanni ingerlatat sunniutaasa 

nalilersorneqartarneri) (matuma kingorna taagorneqartoq Kulturikkut eriagisassanut inatsit) 

§ 24a IKTIN-ip eqqumaffigeqqussavaa, tassani allassimavoq: ”Sumiiffinni 

eqqissisimatitaasuni imaluunniit allatigut kulturikkut eriagisassanik kulturikkut 

kingornussatut illersugaasuni, tak. § 24, imm. 1, ingerlatat kulturikkut kingornussanut 

annertuumik sunniuteqarsinnaasutut isigineqartut aatsaat aallartinneqarsinnaapput 

kulturikkut kingornussanut sunniutissaat nalilersorneqareerpata, tamannalu pillugu 

nassuiaasiaq Naalakkersuisunit akuerineqareerpat.” 

 

Sanaartugaq, soorlu assersuutigalugu ujaraaqqanik aqqusineq, sumiiffikkut 

eqqissisimatitakkoortinneqarnissaa imaluunniit allatut kulturikkut kingornussanut 

illersuinermi pineqartunut ilaasukkoortinneqarnissaa eqqarsaatigineqarpat, soorlu 

assersuutigalugu nunarsuarmi kingornussassaqarfiit Aasivissuit-Nipisat aamma Kujataa, 

aammalu naliliisoqarpat ingerlatassaq kulturikkut kingornussanut annertuumik 

sunniisinnaassasoq naatsorsuutigineqartoq, taava kulturikkut kingornussanut ingerlatassap 

sunniinissaanut nalilersuineq suliarineqartussaavoq (kulturikkut kingornussanik 

nalilersuineq). Tamatuma ingerlasarnera Sumiiffiit kulturikkut oqaluttuarisaanermi 

pingaarutillit kulturikkut eriagisassanut suliat ingerlanneqartut sunniutaannik nalilersuineq 

pillugu Namminersorlutik Oqartussat nalunaarutaanni nr. 38, 1. oktober 2020-meersumi” 

nassuiarneqarpoq. Taamaattumik IKTIN-ip inassutigaa oqaasertaliussaq ”Sanaartukkamut 

suli aalajangiiffigineqanngitsumut kingunerisassanik nalilersuinissamut 

periarfissaqanngilaq” atorunnaassasoq imaluunniit allatut oqaasertalerneqassasoq. 

 

Tamatumunnga nangissutigalugu kultureqarfiup sunniutaasussat ataanni kapitalimi 

immikkoortumi imaluunniit kapitali 7-ip ”Nunanut allanut atassuteqarnermut nunallu 

immikkoortuini politikkimut kinguneqaataasussat kiisalu kinguneqaataasussat pingaarutillit 

allat” ataani ilanngunneqannginnera IKTIN-ip eqqumiigaa.  

 

IKTIN-ip siunnersuutigaa kultureqarfik sunniutaasussanut immikkoortumi 

ilanngunneqassasoq. 

 

Akissut: 

Oqaasertaliussap paatsoortitsisinnaanera pillugu Naalakkersuisoqarfik isumaqataavoq. 

Taamaattumik nassuiaatit iluarsineqarput, taamaalillunilu inatsisissatut siunnersuut 

sinaakkutissatut inatsisaasoq, aammalu aalajangersimasunik aqquserniornissaq pillugu 

aalajangiinernut atatillugu inatsisit allat tunngavigalugit naliliinerit akuersissutillu 

pisariaqartinneqartut piniarneqartussaanerat erseqqissarneqarpoq. Kingunerisassanut 

immikkoortumut aamma kulturikkut kingornussanut tunngasut ilanngunneqarput. 

 

Aalajangersakkanut ataasiakkaanut nassuiaatit 

Maleruagassanik aalajangersaanissamut pissutissaqalernavianngitsoq, §10-mut nassuiaatini 

taaneqarnissaa IKTIN-ip pisariaqarsorinngilaa, aammalu siunnersuutigalugu immikkoortoq 

manna peerneqassasoq: 

 

”Siunnersuut malillugu eqqarsaatigigaanni nunami asimiittumi pisortat aqqusiniutaasa 

sanaartornerinut Naalakkersuisut kisimik piginnaatinneqarput kisimillu akisussaasuullutik 

tassani nalilerneqarpoq, malittarisassanik taamaattumik aalajangersaanissamut 

pissutissaqalernavianngitsoq.” 

 

Akissut: 

Oqaaseqaatit tusaatissatut tiguneqarput. Oqaasertaliussaq pineqartoq § 10-mut nassuiaatinit 

peerneqarpoq. 

 

Aalisarnermut, Piniarnermut, Nunalerinermut Imminullu Pilersornermut 

Naalakkersuisoqarfik 

Aqqusernit suussusaat killissalersugaasut 

Naalakkersuisoqarfiup pingaartumik maluginiarpaa § 3 malillugu inatsisissamut siunnersuut 

aqqusinernik, ilaatigut ingerlatassanut Nunalerineq pillugu Inatsisartut inatsisaanni 

pineqartunut ilaasunut atugassatut piusunik imaluunniit pilersinneqartunik sanaartornermut 

ingerlatsinermullu atuutinngitsoq. Aqqusernit nunalerinermik ingerlatsinernut ataasiakkaanut 

atugassanut pilersinneqartut, aallaaviatigut inatsisissamut siunnersuut manna malillugu 

pisortat aqqusiniutaattut maleruagassiivigineqartariaqanngikkaluartut Naalakkersuisoqarfiup 

isumaqatigaa. 

 

Taamaattoq Naalakkersuisoqarfiup oqaatigissavaa, Inatsisartut inatsisaanni imaluunniit 

nalunaarutini tassunga atasuni narsani aqqusernit pillugit maleruagassanik erseqqinnerusunik 

aalajangersaasoqarsimanngimmat, ilanngullugit pisinnaatitaaffiit, aqqutissat, ingerlatsineq, 

aserfallatsaaliuineq imaluunniit akisussaaffimmik inissiineq. Kisianni nunalerinermut 

inuussutissarsiutinik siuarsaanermut inatsimmi nalunaarummilu tassunga atasumi narsani 

aqqusinermut inuussutissarsiutinik siuarsaanissamut periarfissaq maleruagassiivigineqarpoq. 

Tassunga atatillugu Naalakkersuisoqarfiup maluginiarpaa, nunalerinermut 

inuussutissarsiutinik siuarsaanermut maleruagassat narsani aqqusinernik pilersitsinissamut 

pitsanngorsaanissamullu tapersiinissamut imaluunniit aningaasalersuinissamut 

periarfissaqarneranut taamaallaat maleruagassiiviusut. Maleruagassani narsani aqqusernit 

inatsisitigut inissisimanerat aalajangersarneqanngilaq, ilanngullugu aqqusineq 

nammineq/ingerlatsinermi attaveqaasersuutitut imaluunniit pisortat aqqusiniutaattut 

isigineqassanersoq. 

 

Taamaattumik Naalakkersuisoqarfik naliliivoq, narsani aqqusernit aamma nunami asimiittumi 

pisortat aqqusiniutaasa, ilanngullugit savaateqarfinnut aqqusernit, akornanni killissalersuineq 

iluaqutaasumik erseqqinnerusumik erseqqissarneqarsinnaasoq. Maannakkut allaffissornikkut 

suleriaatsimi tunngaviusumik narsani aqqusernit aamma savaateqarfinnut aqqusernit 

akornanni imatut immikkoortitsisoqartarpoq: 

 

• Narsani aqqusernit paasineqassaaq nunaateqarfimmiit imaluunniit savaateqarfinnut 

aqqusinermiit narsanut, illunut ingerlatsivigineqartunut assigisaannulluunniit aqqutissat, 

nunalerinermik ingerlatsisut ataasiakkaat ingerlatsinerminnut ilaatillugu atortagaat. 

Nunaatillit narsani aqqusinermik pilersitsinermut aserfallatsaaliuinermullu 

akisussaasuupput aammalu tamatumunnga nunaminertamik atugassinneqarsimallutik. 

• Savaateqarfinnut aqqusernit paasineqassaaq inoqarfiit assigiinngitsut, ilanngullugit 

illoqarfiit, nunaqarfiit savaateqarfiillu, akornanni aqqusernit. Savaateqarfinnut 

aqqusernit ilisarnaatigaat ataatsimoorussamik attaveqaasersuutaanerat aammalu 

maannakkut paasinnittaaseq malillugu kommuninit akisussaaffigineqarlutik. 

 

Akissut: 

Siunnersuummi § 1, imm. 2 aamma § 3 erseqqissarneqarput, taamaalillunilu siunnersuummut 

narsanut aqqusersit savaateqarfinnullu aqqusernit ilaatinneqarunnaarput. Narsani 

aqqusernit ilaatinneqanngereerput. Narsani aqqusernut, sumiiffinni nunalerinermut il.il. 

atorneqartunut pilersaarusiornermut nunaminertanillu atuinermut Inatsisartut inatsisaat 

tunngavigineqarpoq. Siunnersuummut savaateqarfinnut aqqusernit ilaatinneqanngillat. 

Siunnersuummi § 3-mi erseqqissarneqarpoq, aqqusernit, ilaatigut Nunalerineq pillugu 

Inatsisartut inatsisaat tunngavigalugu tamakkiisumik ilaannaasumilluunnniit sulianut 

ilaatinneqartut sananeqartut siunnersuummut ilaatinneqanngitsut.  

 

Savaateqarfinnut aqqusernit aamma nunami asimiittumi pisortat aqqusiniutaat 

Naalakkersuisoqarfiup aammattaaq oqaatigaa § 2-p aamma § 3-p imminnut ataqatigiinnerat 

siunissami savaateqarfinnut aqqusinissanut tunngatillugu killissalersuinermi 

apeqqusiinissamut pissutissaqalersitsisinnaasoq. § 2 malillugu nunami asimiittumi pisortat 

aqqusiniutaannik sanaartorneq immikkut tamanut attaveqaasersuutitigullu siunertanik 



01-10-2026    UKA 2026/241 
 

______________________________ 

UKA2026/241     26 

IAIUN - Suliap nr.  2025-7072 
 

isumaginninnissamut taamaallaat pisinnaavoq. Peqatigisaanik aqqusernit, ingerlatassanut 

ilaatigut nunalerinermut inatsimmi pineqartunut ilaasunut atugassatut pilersinneqartut, § 3-mi 

ilaatinneqanngillat. 

 

Tamanna nalornilersitsisinnaavoq, tassami savaateqarfinnut aqqusernit nunalerinermik 

ingerlatsisumut tunngavissiisinnaapput, peqatigisaanillu illoqarfiit, nunaqarfiit savaateqarfiillu 

akornanni ataatsimoorussamik attaveqaasersuutitut isikkoqarsinnaallutik. Taamaattumik 

Naalakkersuisoqarfiup inassutigaa, aqqusernit inoqarfinnik arlalinnik atassusiisut aammalu 

ataatsimoorussamik attaveqaasersuutitut isikkoqartut,  taakkua aamma nunalerinermik 

ingerlatsinermut atatillugu atorneqaraluartut, inatsimmi pineqartunut ilaasinnaasut, 

inatsisissamut siunnersuuterpiami erseqqissarneqassasoq. 

 

Peqatigisaanik erseqqissarneqartariaqaraluarpoq, narsani aqqusernit taamaallaat 

nunaateqarfimmiit imaluunniit savaateqarfinnut aqqusinermiit narsanut, illunut 

ingerlatsiviusunut, ivigartortitsisarfinnut assigisaannulluunniit aqqutissatut pilersinneqartut, 

nunalerinermik ingerlatsisunut ataasiakkaanut atugassatut pilersinneqarsimasutut suli 

isigineqartariaqartut, taamaalillunilu nunami asimiittumi pisortat aqqusiniutiginagit. 

 

Akissut: 

Siunnersuummi § 1, imm. 2 aamma § 3 erseqqissarneqarput, taamaalillunilu narsani 

aqqusernit aamma savaateqarfinnut aqqusernit siunnersuummut ilaatinneqarunnaarput. 

Narsani aqqusernit ilaatinneqanngereerput, aqqusernit taamaattut pilersaarusiornermut 

nunaminertanillu atuinermut Inatsisartut inatsisaat naapertorlugu sumiiffinni nunalerinermut 

savaateqarfinnullu atorneqartunut atugassiissutaammata.  

 

Aamma savaateqarfinnut aqqusernit ilaatinneqanngillat. § 3-mi erseqqissarneqarpoq, 

siunnersuummut aqqusernit, sulianut ilaatigut Nunalernerineq pillugu Inatsisartut 

inatsisaannut ilaatinneqartunut tamakkiisumikilaannaasumillu atorneqartussatut 

pilersinneqartut ilaatinneqanngitsut.   

 

Aqqusernit nunalerivinnik ingrlatsinermut tapertatut, tamatumalu peqatigisaanik illoqarfiit, 

nunaqarfiit savaateqarfiillu ataatsimut attaveqaasersuutitut atorneqartut allannguuteqaratik 

kommuninit akisussaaffigineqassapput, aammalu pilersaarusiorneq nunaminertanillu atuineq 

pillugu Inatsisartut inatsisaanni aamma sanaartorfissagissaaneq, pisortat kuuffeqarfiutaat 

pisortallu aqqusiniutaat pillugit Inatsisartut inatsisaanni atuuttuni sinaakusiussat iluanni 

maleruagassiuunneqassallutik.  

 

Pisortat aqqusiniutaannut aqquteqarneq aammalu nunalerinermik ingerlatsisut pioreersut 

mianerineqarnissaat 

Naalakkersuisoqarfiup tamatuma saniatigut oqaatigaa inatsisissamut siunnersuummi § 7-imi 

nunami asimiittumi pigisanit aalaakkaasunit imaluunniit nunaminertanit sanianiittunit pisortat 

aqqusiniutaannut aqqutissat maleruagassiivigineqartut. Naalakkersuisoqarfiup inassutigaa, 

aalajangersagaq taamaallaat pisortat aqqusiniutaannut nunami aqqutissamut imaluunniit 

atassusiinissamut tunngassuteqartoq, aammalu narsami aqqusernup imaluunniit 

ingerlatsivinnut aqqusernup atassuserneqarsimasup inatsisitigut inissisimanera imaluunniit 

akisussaaffimmik inissiineq imminermini allanngortinneqanngitsut, aalajangersakkani 

erseqqissarneqassasoq. 

 

Naalakkersuisoqarfiup aammattaaq inassutigaa, sumiiffinni nunaateqarfinni pisortat 

aqqusiniutaannik pilersitsinissami imaluunniit allanngortitsinermi nunaateqarfiit pioreersut 

ingerlanneqarnerat mianerineqassasoq, inatsisissamut siunnersuummut nassuiaatini 

erseqqissarneqassasoq. Tamatumunnga ilanngullugu qulakkeerneqartariaqaraluarpoq, 

aqqusineqarfiit nutaat imaluunniit allanngortinneqartut nunaateqarfiit, narsaatit, illut 

ingerlatsiviusut ivigartortitsisarfiillu akornanni aqqutissat ajornerulersissanngikkaat. Tassunga 

atatillugu Naalakkersuisoqarfiup inassutigaa, sumiiffinni nunaateqarfinni pisortat 

aqqusiniutaannik pilersitsinissaq imaluunniit annertuumik allanngortitsinissaq pillugu 

aalajangiinissaq sioqqullugu nunaatillit kalluarneqartut aamma nunalerinermut 

suliassaqarfimmi kattuffiit attuumassutillit tusarniarneqartassasut. 

 

Taamatut erseqqissaarneq Naalakkersuisoqarfiup naliliinera malillugu ingerlatsinermut 

aserfallatsaaliuinermullu, aqqutissanut tunngasunut, angalaarnermut, 

allagartalersuisoqassappat, isumannaallisaanermut taarsiinissamullu inatsisitigut apeqqutinut 

akisussaasuunermut tunngatillugu pingaaruteqartussaavoq. Peqatigisaanik tamanna, 

aqqusineq nunalerinermik ingerlatsinermut atorneqarluni aammalu ulluinnarni angallattunit 

allanit atorneqartarluni pisoqartillugu, ersarinngitsunik pitsaaliuisinnaassaaq. 

 

Akissut: 

§ 7-imi asimi pisortat aqqusiniutaannut aqquserniorsinnaaneq maleruagassiuunneqarpoq. § 

7 aqquserniap inatsisitigut inissisimanerannik imaluunniit akisussaaffiup 

inissinneqarnissaanik naliliinissamut isumaqanngilaq. § 7-imut nassuiaatit 

erseqqissarneqarput.  

 

Siunnersuummi imm. 5-imut nassuiaatini nalinginnaasuni erseqqissarneqarpoq, asimi isortat 

aqqusiniutaannik pilersaarusiornermi piareersarnermilu nunaminertamik atuinerit 

unioqqutitsinngitsut pioreersut naammaginartumik eqqarsaatigineqassasut, taakkununngalu 

nunalierinermik ingerlatsinerit ilaatinneqarput. 

 

Nunalerinermut kattuffinnik tusarniaaneq 

Savaatillit Peqatigiit Suleqatigiissut imaluunniit Nunalerinermik Siunnersorteqarfik 

tusarniaaffigineqartut allassimaffianni allassimanngillat. Naalakkersuisoqarfiup 

kaammattuutigaa tusarniaaneq piaartumik kattuffinnut taakkununnga nassiunneqassasoq, 

taamaalillutik taakkua inatsisissamut siunnersuummut tusarniaanermut akissuteqarnissamut 

periarfissinneqassallutik. Kattuffiit tusarniaaffigineqartut allassimaffigeqqaagaanni 

allassimanngimmata, taamaattumillu tusarniaanermut killigititaq pissusiviusuni 

tusarniaaffigineqartunit allanit sivikinnerusussaalluni, immikkut malitseqartitsinissaq 

pisariaqartinneqarnersoq isumaliutersuutigineqartariaqaraluarpoq imaluunniit taakkua 

oqaaseqaateqarnissaannut sivikitsumik piffissaliinermik tapertaqartinneqartariaqarluarluni. 

 

Kattuffinnit taakkunannga tusarniaanermut akissuteqaatit attuumassutilittut nalilerneqarput, 

tassami inatsisissamut siunnersuut pisortat aqqusiniutaasa aamma narsani aqqusernit 

akornanni killissalersuinermut kiisalu sumiiffinni nunaleriffiusuni aqqutissanut tunngasunut, 

ingerlatsinermut aserfallatsaaliuinermullu pingaaruteqarsinnaammat. Kattuffiit taamaattumik 

pissutsinut inatsisissamut siunnersuummi kalluarneqartunik annertuunik suliaqarnermi 

suliassaqarfitsigullu paasisimasaqarput. 

 

Akissut: 

Oqaaseqaatit tusaatissatut tiguneqarput. Tamatuma kingorna tusarniaanermi allagaatit 

Savaatillit Peqatigiit Suleqatigiiffiannut (SPS) aamma Nunalerinermut 

Siunnersorteqarfimmut nassiunneqarput, aamma taakku siunnersuummut 

oqaaseqaateqarnisamut periarfissinneqarnissaat siunertaralugu. Savaatillit Peqatigiit 

Suleqatigiiffiannit (SPS) aamma Nunalerinermut Siunnersorteqarfimmit tusarniaanermi 

akissuteqaatinik tigusaqartoqanngilaq. 

 

Aaqqissuussinermut oqaaseqaat 

Naalakkersuisoqarfiup inassutigaa "Nunalerineq pillugu Inatsisartut inatsisaat" 

allanngortinneqassasoq uunga "Nunalerineq pillugu Inatsisartut inatsisaat ". 

 

Akissut: 

Oqaaseqaatit tusaatissatut tiguneqarput. Innersuussut iluarsineqarpoq, taamaalillunilu 

nunalerineq pillugu Inatsisartut inatsisaannut innersuussisoqalerpoq. 

 

Aningaasaqarnermut Naalakkersuisoqarfik  

Aningaasaqarnermut oqaaseqaatit 

Siunnersuut inatsisaasoq immersugassaq aammalu qulaajaanermik suliaqarnissanut, 

misissueqqaarnissanut aammalu nunami asimiittumi pisortat aqqusiniutaannik 

aalajangersimasunik sanaartornissamut aningaanut inatsimmi sukkulluunniit atuuttumi 

immikkut aningaasaliissuteqarnissaq pisariaqartoq, inatsisissamut siunnersuummut 

nassuiaatini allassimasoq, AN-ip maluginiarpaa. 

 

Inatsisissamut siunnersuut taannaannaq isigalugu aningaasaqarnikkut sunniuteqartussatut 

nalilerneqanngitsoq aammalu aqqusinniassat ataasiakkaat, ingerlatsineq, aserfallatsaaliuineq 

akiliummullu aaqqissuussisoqassappat aningaasaqarnikkut allaffissornikkullu 

sunniuteqarnernik malitseqarsinnaasut, qulaajaavigineqartussanik immikkullu 

aningaasalersorneqartussanik, aningaasaqarnermut nassuiaatini ersarissumik 

aalajangiusimaneqarnissaa AN-ip pingaaruteqartutut isigaa. 

 

Akissut: 

Naalakkersuisoqarfik oqaasertaliussamut isumaqataavoq. Inatsisissatut siunnersuummut 

nassuiaatini nalinginnaasuni allassimareerpoq, inatsisissatut siunnersuut inatsisitut 

sinaakkutissaasoq, aammalu aqquserniassanut aalajangersimasunut immikkut ittumik 

politikkikkut tulleriiaarisoqarnissaa aammalu aningaasanut inatsimmit 

aningaasaliisoqarnissaa pisariaqartoq. Aningaasaqarnermut nassuiaatini tamanna 

erseqqissarneqarpoq, taamaallillunilu erseqqinnerusumik allassimalerluni. 

 

Aqqusinniassat aalajangersimasut aningaasalersorneqarnerat 

AN aammattaaq isumaqarpoq, taamaallaat inatsisip akuerineqarnerata malitsigisaanik 

aaqqusinniornissat aalajangersimasut nunap karsiata aningaasalersussagai pillugu 

inatsisissamut siunnersuut naatsorsuuteqalersitsisariaqanngikkaluartoq. Nunami asimiittumi 

pisortat aqqusiniutaannik sanaartortoqassappat, immikkut politikkikkut pingaarnersiuinissaq, 

aningaasanut inatsimmi aningaasaliissuteqarnissaq, inuiaqatigiit aningaasaqarneranni 

nalilersuinissaq aammalu kommunip kalluarneqartup tunniussinerup kingorna 

ingerlatsinermut aserfallatsaaliuinermullu akisussaaffianik ersarissumik paasinarsisitsinissaq, 

pisariaqartussaapput. Tamatumani Missingersuusiornermut Naatsorsuutinullu inatsimmi 

maleruagassat allatigut eqqarsaatigineqassapput. 

 

Akissut: 

Naalakkersuisoq oqaaseqaatinut isumaqataavoq. Inatsisissatut siunnersuummi taamaallaat 

asimi pisortat aqqusiniutaannik sanaartornissamut ingerlarsinissamullu inatsisitigut 

tunngavissat aalajangersarneqarput. Suliassanut aalajangesimasunut aalajangiisoqassappat, 

tamanna suli immikkoortillugu aalajangiiffigineqartussaavoq, aammalu ilaatigut 

aningaasanut inatsimmit aningaasaliisoqarnissaa, inuiaqatigiit aningaasaqarnerannik 

naliliinissaq, kiisalu akisussaaffinnut aningaasalersuinissamullu tunngasunik inissiinissaq 

piumasarineqarpoq. 

 

Ingerlatsineq aserfallatsaaliuinerlu 

AN-ip tassunga atatillugu oqaatigaa, inatsisissamut siunnersuut malillugu nunami asimiittumi 

pisortat aqqusiniutaannik ingerlatsineq aserfallatsaaliuinerlu tunniussinerup kingorna 

kommunalbestyrelsit pisussaaffigisussaagaat. Aningaasartuutit taakkua kommunit 

aningaasaqarnikkut sinaakkutissaasa pioreersut iluanni akilerneqassasut imaluunniit pisuni 

ataasiakkaani immikkut isumaqatigiissuteqarnissaq imaluunniit aningaasalersuinissaq 

piariaqartinneqarsinnaanersoq naatsorsuutigineqarnersoq, ersarissumik 

allassimasariaqaraluarpoq. 

 

 



01-10-2026    UKA 2026/241 
 

______________________________ 

UKA2026/241     30 

IAIUN - Suliap nr.  2025-7072 
 

Akissut: 

Oqaaseqaatit tusaatissatut tiguneqarput. Inatsisissatut siunnersuummut nassuiaatit 

erseqqissarneqarput, taamaalillunilu aqquserniassanut ataasiakkaanut aalajangiinermut 

atatillugu ingerlatsinermut aserfallatsaaliuinermullu aningaasalersuinissamut apeqqut 

inissinneqartussaasoq erseqqinnerulerpoq. 

 

Akiliummut aaqqissuussineq 

Tamatuma saniatigut AN-ip inassutigaa, § 11 malillugu akiliutinit isertitaqassappat, 

akiliummik aalajangersaanissamut, akiliisitsinissamut, allaffissornermut aamma 

Namminersorlutik Oqartussat kommunillu akornanni agguaanissamut ataasiakkaatigut 

tunngavissaqalinngippat, ingerlatsinermut aserfallatsaaliuinermullu aningaasartuutit 

matussuserneqarsinnaanissaat naatsorsuutigineqarsinnaassanngitsoq. 

 

AN allanik oqaaseqaatissaqanngilaq. 

 

Akissut: 

Naalakkersuisoqarfik oqaaseqaammut isumaqataavoq. § 11-mi piginnaatitsissut imminermini 

akitsuutinik atuutsitsisoqalernissaanik isumaqanngilaq. Akitsuutinut 

aaqqissuussinerusinnaasut kingusinnerusukkut maleruagassiornikkut 

aalajangerneqartassapput, tassani ilaatigut aningaasaqarnermut allaffissornermullu 

kingunerisassat naliliiffigineqassallutik. 

 

Sulinermik Inuussutissarsiuteqartut Kattuffiat (SIK) 

Asimi pisortat aqqusiniutaannik sanaartorneq ingerlatsinerlu piullugit Inatsisartut 

inatsisissaattut siunnersuut pillugu tusarniaanermi akissuteqaat: 

 

SIK-miit aallarniutigalugu asimi pisortat aqqusiniutaannik sanaartorneq ingerlatsinerlu 

piullugit Inatsisartut inatsisissaattut siunnersuummut oqaaseqaateqarnissamut 

periarfissarsitinneqarnerputpillugu qujavugut. 

Tusarniaassut 15. juuni 2026-mi nassiunneqarpoq, aammalu oqaaseqaatit kingusinnerpaamik 

20. juuli 2026-mi nal. 12.00 Naalakkersuisoqarfimmit tiguneqarsimasussaapput. 

 

Siunnersuut tusarniaassutaasoq immikkoortunik pingaarnernik ukuninnga imaqarpoq: 

• Naalakkersuisut asimi pisortat aqqusiniutaannut pingaarnertut oqartussaasuussasut 

siunnersuutigineqarpoq. 

• Naalakkersuisut asimi pisortat aqqusiniutaannut aningaasalersuinissaq, 

pilersaarusiornissaq sanaartornissarlu pillugit aalajangiisinnaatitaassasut 

siunnersuutigineqarpoq. 

• Kommunalbestyrelsi asimi pisortat aqqusiniutaasa naammassinerini 

tunniunneqarnerinilu ingerlatsinermut aserfallatsaaliuinermullu akisussaasuussasoq 

siunnersuutigineqarpoq. 

• Asimi pisortat aqqusiniutaannut atassusiisinnaanermut maleruagassanik, kiisalu 

teknikkikkut pitsaassusissanut ingerlatsinermut aserfallatsaaliuinermullu 

maleruagassanik aalajangersaasinnaanermut inatsisitigut tunngavissiisoqarnissaa 

siunnersuutigineqarpoq. 

• Nunaminertanik aqqusinernut atuinissamut, tassungalu ilanngullugu atortunik 

unioqqutitsilluni inissitanik piiaasinnaanermut maleruagassanik pilersitsisoqassasoq 

siunnersuutigineqarpoq. 

• Naalakkersuisut asimi pisortat aqqusiniutaannut attaviliinissamut atuinissamullu 

akitsuutinut maleruagassanik aalajangersaasinnaanissamut piginnaatinneqassasut 

siunnersuutigineqarpoq. 

• Nalinginnaasumik toqqissisimanissamut tamanna pisariaqartillugu, taarsiissuteqarluni 

arsaarinnissuteqartarneq pillugu Inatsisartut inatsisaanni maleruagassat naapertorlugit 

taarsiissuteqarluni arsaarinninnissamut periarfissiisoqassasoq siunnersuutigineqarpoq. 

• Inatsisissatut siunnersuut ilaatigut aatsitassarsiornermi sulianut, 

takornariartitsisarnermut akuersissutinut, nunalerinermut illersornissakkulluunniit 

siunertaqarfiusunut atatillugu aqqusernianut atuutissanngilaq. 

 

SIK asimi pisortat aqqusiniutaanik sananeq ingerlatsinerlu pillugit Inatsisartut inatsisissaattut 

siunnersuummut tapersiivoq – aammalu atuutsitsilernerup 1. januaari 2027-miit pinissaa 

inasssutigalugu.. 

 

Akissut: 

Naalakkersuisoqarfiup maluginiarpaa, SIK inatsisissatut siunnersuummut tapersiisoq, 

aammalu allanik oqaaseqaatissaqanngitsoq. 

 

KANUNUPE – Kalaallit Nunaanni nunaqarfiit peqatigiiffiat 

Kanunupemiit tusaatissatut tigullugu tamakkiisumik taperserneqarpoq. 

 

Akissut: 

Naalakkersuisoqarfiup maluginiarpaa, KANUNUPE inatsisissatut siunnersuummut 

tapersiisoq, aammalu allanik oqaaseqaatissaqanngitsoq. 

 

Qeqqata Kommunia 

Nunami pisortat aqqusiniutaasa sanaartorneri ingerlannerilu pillugit inatsisissaattut 

siunnersuutip tamanut tusarniutigineqarnera 

lneqarnermut, Attaveqaasersuutinut, lsorliunerusunut Upalungaarsimanermullu 

Naalakkersuisoqarfiup nunami pisortat aqqusiniutaasa sanaartorneqarneri ingerlanneqarnerilu 

pillugit inatsisissatut siunnersuut 2026-mi julip 20-ani nalunaaqutaq ullup-qeqqanut 

killilerlugu tamanut tusarniaassutigaa. 

Qeqqata Kommuniata lnatsisartut inatsisissatut siunnersuutaat soqutigingaarlugu atuarpaa 

taperserlugulu. 

 

Naalakkersuisoqarfiup nunami aqqusinernik sanaartornissamut ilaatigut Namminersorlutik 

Oqartussat, Kommunip, Naalagaaffiup EU-1lu akornanni ataatsimut 

aningaasaleeqatigiinnermik aningaasalerneqarsinnaaneranik erseqqissaanera Qeqqata 

Kommuniata immikkut maluginiarpaa, takuuk § 5-imut oqaaseqaatit. Qeqqata Kommuniata 

tamanna assut taperserpaa. 

 

Aammattaaq Naalakkersuisut kommunalbestyrelsillu pineqartut sanaartukkamut nutaamut 

isumaqataappata, Qeqqata Kommunia oqaaseqaammi immikkoortup pingajuannut 

eqqartorneqartumut isumaqataavoq. Tassami kommunip susassaqarfiginngisaanut nunami 

aqqusinernik ingerlatsinermut aserfallatsaaliinermullu kommunimut 

aningaasartuutaasussatutinatsit atorneqaassanngilaq. Tamanna Naalakkersuisut 

kommunalbestyrelsillu pineqartut akornanni isumaqatigiinnikkut eqqartorneqarnissaa 

naammannersoq imaluunniit lnatsisartut inatsisaanni paragrafitut aamma 

allassimasariaqarnersoq eqqarsaatigisariaqarpoq. 

 

lnatsisartut inatsisaata akuerineqarnissaa atuutilersinneqarnissaalu Qeqqata Kommunianit 

qilanaarineqarpoq. 

 

Akissut: 

Naalakkersuisoqarfiup maluginiarpaa, Qeqqata Kommunia inatsisissatut siunnersuummut 

tapersiisoq. Ataatsimut aningaasalersuinissaq pillugu oqaaseqaat inatsisissatut 

siunnersuummi siunertaasunut, aammalu siunnersuummut nassuiaatinut nalinginnaasunut, 

kiisalu siunnersuummi § 5-imut oqaaseqaataasumut ilassutaalluartoq.  

 

Pisortat aqqusiniutaannik nutaanik sananissamut Naalakkersuisut kommunalbestyrelsillu 

kalluarneqartup akornanni isumaqatigiinnissaasa ersarissarneqarnissaanik 

kissaateqarnermut tunngatillugu, tamanna inatsisissatut siunnersuummut nassuiaatini 

nalinginnaasuni allaaserineqareerpoq. Naalakkersuisoqarfik naliliivoq, tamanna inatsisip 

oqaasertaatigut toqqaannartumik maleruagassiuunneqartariaqanngitsoq, aalajangersagaq 

sanaartukkani aalajangersimasuni suleqatigiittoqarnissaanik tunngaviusunut pingaarnernut 

tunngasuummat, inatsimmi maleruagassanut tunngasuunani. 

 

Naalagaaffiup Politiivi 

Pineqartoq: Asimi pisortat aqqusiniutaannik sanaartorneq ingerlatsinerlu pillugit Inatsisartut 

inatsisissaattut siunnersuut – tamanut ammasumik tusarniaaneq 

Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoqarfimmut 

Naalagaaffiup Politiivisa 26. juuni 2026-mi Naalakkersuisut asimi pisortat aqqusiniutaannik 

sanaartorneq ingerlatsinerlu pillugit Inatsisartut inatsisissaattut siunnersuut pillugu 

tusarniaassutaat tiguaat. 

 

Naalakkersuisut 19. juuni 2026-mi mail-ikkut Kalaallit Nunaanni Politiit qinnuigaat, asimi 

pisortat aqqusinioutaannik sanaartorneq ingerlatsinerlu pillugit Inatsisartut inatsisissaattut 

siunnersuummut oqaaseqaateqaqqullugit. Kalaallit Nunaanni Politiit 26. juuni 2026-mi 

qinnutigineqartoq Naalagaaffiup Politiivinut ingerlateqqippaat, tamatumunngalu atatillugu 

oqaaseqaatinik saqqummiussilluni. 

 

Naalagaaffiup Politiivisa akissuteqarnerminni Kalaallit Nunaanni Politiit oqaaseqaataat 

ilannguppaat. 

 

Inatsisissatut siunnersuummi § 8 

Inatsisissamut missingiummi § 8-mut nassuiaatini allassimavoq, “Atortunik 

kommunalbestyrelsimit akuersissutigineqanngitsunik inissiinernik peersitsineq piginnittup 

akiligassaanik akisussaaffigisassanillu pissaaq imaluunniit inuup atortunik peerneqartunik 

inissiisimasup eqqortumut tunniunneqarsinnaapput. Atortut unioqqutitsilluni 

inissinneqarsimasut peerneqarnissaannut pisariaqarnera naapertorlugu Kalaallit Nunaanni 

politiit ikiuuteqqullgit kommunalbestyrelsip qinnuisiginnaavai.” 

 

Tamatumunnga tunngatillugu Naalagaaffimmi Politiit erseqqissaatigissavaat, 

Kommunalbestyrelsip Kalaallit Nunaanni Politiit atortunik unioqqutitsilluni inissitanik 

piiaanermi ikiortiserisinnaassappagit, tamanna inatsisip oqaasertaani 

allassimasariaqaraluarmat, taamaallaat inatsisissatut siunnersuummut nassuiaatini pinnani. 

 

Tamatuma saniatigut Naalagaaffiup Politiivisa erseqqissaatigissavaat, inatsisissatut 

siunnersuummi § 8-mut nassuiaatini oqaatsimi “pisariaqartitsineq malillugu” sun 

isumagineqarnersoq ersarinngimmat, taamaattumillu tamanna iluaqutaasumik 

erseqqissaatigineqarsinnaammat. 

 

Naalagaaffiup Politiivinit maluginiarneqarpoq, inissiinermut tunisinermullu atatillugu 

suliassat politiit suliassaattut isigineqanngitsoq. Naalagaaffiup Politiivi inatsisissatut 

siunnersuummi aningaasaqarnermut tunngasunut oqaaseqaatissaqanngillat. Naalagaaffiup 

Politiiviniit nassaanut atatillugu oqaaseqaataasinnaasunik nassiussisoqarsinnaanera 

sillimaffigeqquneqarpoq, sulinngiffeqartoqarnera peqqutigalugu piffissaliussap iluani 

tamatumunnga oqaaseqaatinik nassiussisoqarsinnaanngimmat. 

 

Akissut: 

Politiit ikiuunnissaannut inatsisitigut tunngaviusut inatsisissatut siunnersuummi ersarissumik 

allassimasariaqarnerinut Naalakkersuisoqarfik isumaqataavoq. Siunnersuummut § 8, imm. 3 

nutaaq, kommunalbestyrelsip atortunik unioqqutitsilluni inissitanik piiaanissamut 

aalajangernera naammassiniarlugu politiit ikiuunnissamut qinnuigineqarsinnaanerannut 

tunngasoq ilanngunneqarpoq. Kommunalbestyrelsip aalajangernerata isumannaatsumik 

illersorsinnaasumillu naammassineqartarnissaa qulakkeerniarlugu, kommunalsbestyrelsip 

politiinut ikioqqusinnaanera nassuiaatini allassimalerpoq. 


